
        
            
                
            
        

    
	Ч. ОЙДОВ

	МИНИЙ БАЯСГАЛАН
 

	“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МИНИЙ БАЯСГАЛАН

	«Миний баясгалан» — Энэ жүжгийг Германы фашизмыг эсэргүүцсэн ЗХУ-ын эх орны их дайны үес манай орон даяар өрнөж байсан Зөвлөлтийн дайчдад туслах хөдөлгөөнөөс сэдэвлэн 1944—1945 онд бичээд, анх 1945 онд Улсын хөгжимт-драмын театрт тоглож, мөн ондоо тусгай ном болгон хэвлүүлжээ. 1957 онд Ч. Ойдовын «Жүжгүүд» хэмээх түүвэрт хэвлэгдсэн эхээр нь энд хэвлэв.

	
Тоглогчид:

	Жамсран — 20 орчим настай, сэргэлэн цовоо эр

	Дулмаа — 18—19 насны залуу сайхан хүүхэн 

	Ванчиг — Дулмаагийн эцэг, сайн малчин өвгөн

	Нямбуу — Хориод настай, царай зүс сайхантай, танхай авиртай эр

	Санга — Хөөрхөн зантай авч аймхай

	Норжмаа — Шулуун шударга хүүхэн, 20 орчим настай 

	Янжин — Бага зэрэг аальгүй авиртай, хөнгөн шаламгай охин

	Луузан — Ванчигийн үеийн өвгөн

	Гончиг — Ерөөлч өвгөн, насаар хамгийн ахмад

	Адуучин —

	Дорж — Малчин залуу



	
НЭГДҮГЭЭР ҮЗЭГДЭЛ

	Сумын төвд фронтод явуулах бэлэглэлийн юм цугларч бий ажээ.

	Хөшиг нээхэд

	 

	Дулмаа ганцаараа сав шуудай оёж эмхлүүлж байгаад дуулах нь:

	 

	Шинэхэн халуун амраг минь

	Сэтгэл зүрхнээ халуухан 

	Шимтэй түүний сайхныг 

	Чихрийн амттай зүйрлэшгүй 

	Хүсэж хүлээсэн наддаа 

	Хүрээд ир хонгор минь 

	Хүнгүй сэлүүн энд 

	Хүүрнэж тавтай сууцгаая.

	 

	Жамсран — (ирж) Яасан сайн хүүхэн бэ? Би энэ ажлыг чинь яагаа ч үгүй хэвээрээ байгаа гэж зовж явсан юм шүү. Оёж шидэх юмаа дуусаж байна уу?

	Дулмаа — Одоо мөдхөн дууслаа.

	Жамсран — Дулмаа! Би чамаас нэг үг асууя. Хүний амьдрал гэдэг бас хачин юм даа. Би бол дандаа баяр баясгалантай байх дуртай. Гэтэл энэ минь нэг л гүйцэлдэж өгөхгүй юм. Одоо бол над зовох юм байхгүй шиг л санагдана. Хэдэн мал минь мэнд өсөж, ажил явдал минь бүтэмжтэй. Бас улаан армийнхаа энэ сайхан ялалтын дундуур явуулах бэлгээ цуглуулаад улам баясгалантай. Тэгэхэд чиний амнаас гардаггүй ганцхан үг л миний хамаг баясгаланг хаагаад зогсож байгаа хана байна даа.

	Дулмаа — Амьдрал гэдэг тийм хачин байдаг юм даа, Жамсран минь.

	Жамсран — Ер нь би чиний амнаас олддоггүй ховор эрдэнэ шиг тэр үгийг хэзээ нэгэн цагт сонсож баярлах горьдол бий болов уу?

	Дулмаа — (гайхаж) Би ер юу гэх вэ дээ. Чи өөрийгөө зовлонтой байна л гэж байна. Миний бас чамаас дутуугүй зовлонтой байгааг хэн мэдэв гэж дээ.

	Жамсран — Чи юундаа зовдог юм бэ?

	Дулмаа — Чи миний дотор орж үзсэн биш дээ яаж мэдэх вэ.

	Жамсран — Яах вэ дээ, чи надад дургүйдээ шалтаг эрж байгаа биз.

	Дулмаа — Би яагаад чамд дургүй байх ёстой юм бэ?

	Жамсран — Чи тэгвэл яагаад намайг үзэн ядах ёстой юм бэ?

	Дулмаа — Мэдэхгүй.

	Жамсран — Мэдээ чинь тасар!

	Дулмаа — Цэцэн үг хэлж дээ. 

	Жамсран — Яах вэ дээ. Тэнэгээ мэдэж байна. 

	Дулмаа — Мэдэж байгаа бол сайн.

	Нямбуу — (ирж дуулах нь)

	 

	Агсам хурдан морийг минь 

	Айлын нохой гүйцэхгүй 

	Алиа сэргэлэн биеийг минь 

	Аягатай архи согтоохгүй 

	 

	Алаг эрээн алчуур минь 

	Амраг чиний дурсгал шүү 

	Ариун үнэр чинь анхилсан 

	Аятай сайтан алчуур даа

	 

	Дулмаа — (Гүйн очиж) Чи сая ирэв үү?

	Нямбуу — Өнөөдрийг чинь бараг мартчих шахаж, тэгээд ч энд ирэх хэрэггүй байсан л даа, гэвч чамайг энд байна гэж дуулаад ухаан жолоогүй ирлээ шүү. (Гэнэт, Жамсранг харж) мань хүн энд юу хийж байгаа юм бэ?

	Дулмаа — Бэлэглэлийн юм бэлтгэж байгаа юм, манайхан чамаас л бусад нь энд байна шүү.

	Нямбуу — Манайхан ч гэж дээ, та хоёр хоёулхнаа байна шүү дээ. Юу ч болсон юм бэ бүү мэд (зөрүү харна). Чи юунд ингэж дэмий юман дээр хүнийг зовоож байдаг юм бэ?

	Жамсран — Танайхан ирэх гэж байна уу? Алив үүнээс өргөлцөөд өгөөч.

	Нямбуу — Ирэх л гэцгээж байна билээ. Ийм юмыг ганцаараа даахгүй яасан эр вэ, чи.

	Жамсран — Өргөөд үз л дээ, хонгор минь.

	Нямбуу — Өргөхөд ч яах вэ дээ. (Даахгүй байна) Үгүй энэ чинь ямар хүнд юм бэ. Юу хийхээр ийм болдог байна вэ? Арай чулуу биш байгаа даа?

	Жамсран — Шар тос байгаа юм, цагаан идээ хүнд байдаг гэж мэддэггүй юм уу, чи? Бэлэглэлийн юм хүргэж ирэв үү? Аль өөрийнхөө юмыг авчрав уу?

	Нямбуу — Үгүй, үгүй юу ч авчраагүй.

	Жамсран — Фронтод туслахгүй гэж үү?

	Нямбуу — Юугаа тусалдаг юм бэ, харин ганц хувийн бэлэг авах гэсэн чинь хориод үлдээд байсныг хоёр хүн булаацалдаж байгаад авч орхилоо. Мань дарга ч харин тусалж гарсан биз дээ.

	Жамсран — Туслалгүй яах вэ дээ, чиний өнөө худалдаж авъя гэж гуйгаад байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлиний нь ч хүрэхээс буцахгүй байх аа.

	Нямбуу — Ха ха, хашир хүн мөн ч уран үг хэлж байна даа. Бидний дэргэд сонин сурвалжлагч байсан бол таны энэ үг мөдхөн нийтийн сонин дээр гарах сан байх. Даан ч тийм хүн алга. Би чаддаггүй нь гомдолтой болж дээ (бусад олон хүн тал талаас ирнэ)

	Норжмаа — Дарга аа! Би бас үүнийг нэмж явуулъя. 

	Жамсран — Юу юм бэ?

	Дулмаа — Энэ жил миний хураасан цагаан идээний дээж. Би тусгайд нь явуулж байгаа юм. Харин хүүдий нь танайх. Ингэхээр бид хоёрын дундаас бэлэглэсэн юм болог. Тийм үү Жамсраан!

	Жамсран —Тийм ээ тийм.

	Норжмаа — Тэгвэл дээр нь ингэж бичээрэй! Фронтод байлдаж байгаа, эхнэргүй хамгийн сайн байлдагчид гэж, бодвол яг чам шиг хүнд өгөх гэж байгаа юм шүү дээ.

	Янжин — Даргыгаа жаалхан хүлээлгэж орхив уу даа. Би ч хувьдаа тун аргагүй юм боллоо шүү.

	Жамсран —Үгүй, чи түүнийг задалж яах нь вэ, Чи ч бас л саваагүй хүүхэн шив дээ.

	Янжин — Задлах гээгүй, оёх л гэж байна.

	Дорж — Одоо ч дутуу юу билээ дээ, нөгөө хөсөг нь хэдийд ирэх юм бэ?

	Жамсран — Бараг гүйцээд байна. Хөсөг оройхон ирнэ дээ. Тэгээд манай бэлэг фронтод мөд очно.

	Нямбуу — (Зүгээр сууж байснаа) Цус, ингэж шал дэмий байхаар явъя байз. (Сангад) Чи надтай хамт явахгүй юу?

	Санга — Жамсран, ажил хийсэнгүй гэж загнана.

	Нямбуу — Энэ муу манай багийг толгойлж ажиллаж байгаа санаатай юм уу даа. Энэ, тэр гэсэн нэг л зантай амьтан болжээ. Яадаг юм бэ, явъя.

	Санга — Яваад хаачих юм бэ?

	Нямбуу — Хоршоонд архи гарна гэж дуулдсан. Тэр одоо юу болж байгаа бол, тийшээ очъё.

	Санга —Үгүй, би энд ажилтай байна. Явж болохгүй.

	Нямбуу —Аа муу хог (явав.)

	(Норжмаа, Янжин, Дулмаа нар үлджээ)

	Норжмаа — Чи надаас нуумааргүй юм даа. Чиний тухай манайхан там тум юм яриад л байх шиг. 

	Дулмаа — Юу гэж ярьж байна?

	Норжмаа — Настайчууд л ярьж байхад нь би холоос сонссон юм шүү. Чи биш ч байж мэднэ. Чамайг л яриад байх шиг санагдсан. Ойроос Нямбуутай юу юу гэнэ вэ, хагасыг нь дуулж чадсангүй. Хэрэв үнэн бол надаас юуг нь нуух вэ дээ.

	Дулмаа — Өөр юу ярьж байна?

	Норжмаа — Өөр ч онц юм яриагүй. Харин Нямбууг сайхан эр, ялангуяа морь уургалах, дуу дуулахдаа сайн гэж байна билээ. Тэгээд үнэн юм уу даа, худал юм уу?

	Дулмаа — За за тэр ч яах вэ, сүүлд болъё.

	Норжмаа — Чи ч нуугаад л байх шиг байна даа. Очиж очиж тэр муу Нямбуу, ёстой хүн биш, олон хүний үрийг гомдоосон хүн дээ. Тэгээд хэчнээн тогтворгүй гэж санана чи.

	Янжин —  Чамайг гомдоочихсон хэрэг үү? Үгүй ер айхавтар золиг байна даа.

	Норжмаа — За Янжин юм дуулахаараа л дандаа ингэж байдаг юм шүү.

	Янжин — Хэзээ би чамайг тэгж хашраачихсан юм бэ?

	Норжмаа — За за тэр ч яах вэ, харин мөд уралдаан зарлах гэнэ, гурвуулаа уралдах юм биш үү?

	Янжин —  Чи бид хоёр Дулмааг яаж давдаг юм бэ? наадах чинь мундаг малчин шүү.

	Норжмаа — Мундаг нь ямар хамаа байсан юм бэ? Зааныг унагаж заан цол авдаг шиг, нэртэй малчинтай уралдаж байж нэрд гардаг юм шүү.

	Дулмаа — Яах вэ гурвуулаа уралдъя л даа. Бид хүүхнүүдийн хэн маань ч түрүүлсэн хамаагүй, харин эрэгтэйчүүдээс л хоцрохгүй юм шүү. Ноднин жилийн ноосны уралдааныг надад алдсанаас хойш тэд их атаархдаг болсон юм. Тэгээд хэдийд нэг уралдаан зарлах бол гээд л байдаг юм.

	(Дорж Жамсран хоёр ирэв)

	Дорж — Одоо ч бидний хэрэг алга шив дээ. Өнөө цэрэгт явчихдаг Гомбынх нүүж чадаагүй гэнэ билээ. Тэднийхийг нүүлгэж өгөх үү дээ?

	Жамсран — Ээ тийм тэгсэн, бас өвөлжөөн дээрээ аар саар юмаа орхичихсон гэдэг шүү. Түүнийг нь аваарай. Өнөөдөр тэнд оч. Маргааш чонын авд мордохоо мэдэж байгаа биз дээ? Бас орой бэлэглэлийн юм ачихаас битгий хожимдоорой! (Бусад нь) Мэдлээ, мэдлээ (Явцгаана). 

	(Дулмаа Жамсран хоёр)

	Жамсран — (дуулах нь)

	Дэвэлзээд хөдөлдөг дээврийг 

	Дээсээр даруулаад тогтоодог 

	Дээшлээд хөдөлдөг сэтгэлийг 

	Юугаар аргалж тогтоох вэ? 

	Төөрсөн сэтгэл үймэрч 

	Ойрхон зуур эргэлдэхэд 

	Түмэн хүний дундаас 

	Ганцхан чи минь илхэн 

	Энхрий янаг чи минь 

	Эргээд нэг хараач дээ 

	Эрх чөлөөт орондоо 

	Өрх гэрээ бататгая.

	Дулмаа — Би чамд юу гэх вэ дээ, Жамсраан! Норжмаа чамд хайртай юм байна шүү дээ.

	Жамсран — Битгий олон юм ярь. Яахыгаа би өөрөө мэдэж байна. Битгий надад заах гээд бай, мэдэв үү?

	Дулмаа — Мэдлээ. Битгий хашхир л даа. Тайвшир! 

	Нямбуу — (ирэв, бага зэрэг ам халсан аж, ууртайгаар) Нөхөр Жамсраан! Та манай багийг удирдаж байгаа юм бол Готов бид хоёрын хэргийг нэг тийш болгож аль

	Жамсран — Ямар хэрэг вэ?

	 Нямбуу — Яагаа вэ, эртээр миний унаж явсан морийг худалдаж аваад одоо болтол мөнгийг нь өгөхгүй байна.

	Жамсран — Чи тэгээд над хэлэх хэрэг юу байна? Түүгээрээ ярилцахгүй юу. Би ямар та хоёрыг албадаж наймаа хийлгэсэн биш.

	Нямбуу — Та надаас өөр хүнд бол ч олгож өгсөн л дөө. Чи ер нь атаархсандаа намайг нэг чадъя гэж боддог байх. Үхсэн хойноо тэгнэ дээ. Аль тэр морины минь учрыг олоод аль.

	Дулмаа — Үгүй чи юунд ингэж дэмий юм ярина вэ? Түүнийг Жамсрангаас нэхэж яах нь вэ. Готовоос өөрөө нэхэхгүй юу.

	Нямбуу — Нэхээд өгөхгүй байна л даа. Түүнд тэгж зүгээр өгөөд байдаг хөрөнгө над байхгүй. Харин хэдэн төгрөгийг нь аваад архи уучихвал ходоод минь баярлана. 

	(Сумын зарлага ирж)

	— Жамсранг намын үүрийн дарга дуудаж байна.

	(Зарлага, Жамсран, нар явав)

	Нямбуу — Та хоёр чинь зав л гарвал толгой холбоод сууж байдаг бол оо шив дээ.

	Дулмаа — Чи юунд ингэж дэмий юм ярина вэ?

	Нямбуу — Яагаад дэмий гэж, энэ ч ил хэрэг шүү дээ.

	Дулмаа — Чи над үнэн голоосоо хайртай юм бол битгий ийм үг ярь.

	Нямбуу — Тоглосон юм даа, тоглосон юм. Би яалаа гэж тэгэх вэ дээ. Жамсранд дургүй хүрээд л тэгсэн юм.

	Дулмаа — Энэ ч тоглоом биш шүү.

	Нямбуу — За за, би ер нь явлаа. Нэг нь харчихвал бас л уруу татаад сууж байна гэж хэлнэ.

	Дулмаа — Хэлэгдэх ч яах вэ, одоо өнгөрчээ.

	Нямбуу — Би муу нэртэй болохоор айж байна, явъя. 

	Дулмаа — Чи хаачих нь вэ?

	Нямбуу — Би найр дээр очно.

	Дулмаа — Тэгвэл явуулахгүй дээ. Яасан ч явуулахгүй. Чи тэнд очихоороо бас л архи ууна, битгий оч доо, Нямбуу минь (Аргадан гуйна).

	Нямбуу — Дулмаа минь би чамд хэчнээн хайртай юм бэ. Юутай ч зүйрлэшгүй санагдана. Чиний дэргэд энэ нар ч будан шиг байх юм. Тэгээд бид хоёрын аж байдал маань таарахгүй байх даа.

	Дулмаа — Хэрэв чи над үнэн хайртай бол миний үгнээс битгий гар! Биеэ засаж, амьдралаа бодож яв л даа. Тэгвэл бид хоёр болно шүү дээ. Бусдаас юугаар дутах вэ дээ.

	Нямбуу — Юу ч болсон танай аавд илэрье. Тэгээд нэг тийшээ болно биз. Хэрэв чамайг миний санаснаар болбол, би чиний үгнээс гарахгүй байж чадна л даа.

	Дулмаа — Би чамаас ийм л үг дуулах гэсэн юм. Миний аав чиний боддог шиг хүн биш шүү. Тэгээд заавал миний сэтгэлийг харна, над хайртай нь их. Хичээж үз. Нямбуу минь! Хорондоо энэ олон амьтны хэлж байгаагаар болохгүй, аятай сайхан айл гэр болохыг хэн байг гэх вэ дээ.

	Нямбуу —Үгүй тэгээд манай энд л тусгүй юм. Барагтай хазгай гишгэхийг ч андахгүй шуугиад байх. Заримдаа ч эдний нүд, чихнээс бүр далд ормоор санагдах юм даа. Ер нь чамаас ганцхан үг асууя. Хэрэв би хот орохоор шийдвэл чи яах вэ?

	Дулмаа — За ийм л үг хэлэх гэсэн юм биз дээ. Би аавыгаа, мал хөрөнгөө хаяад явж чадахгүй дээ.

	Нямбуу — Тэгэхээрээ л чиний нөгөө сэтгэлтэй хайртай гэдэг чинь худал шив дээ?

	Дулмаа — Ээ дээ Нямбуу минь би чамд хайртай гэдгээ хэлэхээс өөр яах вэ дээ. Хэрэв чи нэвт хардаг нүдтэй сэн бол харах сан байх даа. Би чамд хайртай нь үнэн. Үнэнч зүрхээ харуулж болдог сон бол харуулмаар л байна.

	Нямбуу — За тэгвэл би чамайг хайртай юм байж гэж мэдье. Тэгээд хот орохыг яах вэ?

	Дулмаа — (бодож) Чи энд байдаг шигээ архи ууж, хүн амьтантай зодолдоод л, хэрэг төвөг гаргаад байхгүй, миний үгэнд ороод байвал хот ч орж болно. Ганцхан миний эцэг зөвшөөрөхгүй л дээ. Тэгээд энэ олон нөхдөөсөө яаж салах вэ? Ийм ийм олон зовлон байна шүү дээ.

	Нямбуу — Ингэж түмэн зовлон болоод байх юм бол амьд явахад ч хэцүү санагдана л даа. Би чамайг л нэг шийдвэр өгвөл хэзээ ч хамаагүй явлаа. Энд хоргодох юм ганцхан чи л байна.

	Ванчиг — (ирэв) За та нар ажлаа хийж дуусав уу? 

	Дулмаа — Бэлэн болоод байна.

	Ванчиг — Тэгвэл хүү минь цаад морьдоо авчир!

	(Дулмаа явав)

	Ванчиг — (Нямбууд эелдгээр) За хүү минь хэрэг нэгэнт ийм болсноос хойш яая гэх вэ.

	Нямбуу — Юу ийм болох гэж?

	Ванчиг — Дулмаа та хоёрын сайн болсныг мэдлээ. Гэвч хүн хэдий сайн ч гэсэн хэлэхээс наашгүй, цаас хэдий нимгэн боловч чичихээс наашгүй гэдэг шүү дээ. Би та хоёрын ажил явдлыг хориглохгүй, энэ бол та хоёрын дур мэдэх хэрэг. Гэвч чи бол үнэнийг хэлэхэд дэндүү танхай хүн шүү дээ. Чамайг би мэднэ. Тийм биз дээ?

	Нямбуу — Би танхай нь ч танхай л даа.

	Ванчиг — Чамайг энэ танхай хэвээрээ байх юм бол, охинтойгоо суулгахыг зөвшөөрмөөргүй. Гэвч хүнд нэр ч гэж байдаг, хор ч гэж байдаг, одоогоос хойш хичээж үз, хүү минь! Тэгээд засарч хүмүүжээд сайн нэр олж ав. Би чамайг төрсөн охин шигээ харж үзэж байя. Харин чи миний үг сургамжаас гарч огт болохгүй.

	Нямбуу — Ванчиг гуай, би таны үгнээс ердөө ч гарахгүй. Одоо хичээж үзье.

	Ванчиг — Тэгж үз хүү минь! Нэр хугарахаар яс хугар гэж, хүнд сайн нэр хэзээд хэрэгтэй. Ер нь амь зууж, аж төрнө гэдэг чинь алдар нэрээ хадгалж, олигтой сайн яв гэсэн үг шүү дээ.

	(Далд Дулмаагийн дуу хай хай)

	Ванчиг — Ээ харла. Олмыг нь битгий хойгуур тат! За за би очлоо (явав).

	Нямбуу — (Гайхаж) Амь зууж аж төрөх... (Пауз) юу юу гэнэ вэ, энэ байдлаа татахгүй бол хүүхэнтэйгээ суулгахгүй гэнэ үү, хараад л байя, чадна даа. Үгүй нөгөө муу Санга маань уурлана байгаа даа, яах юм билээ байз, хоршоонд архи гарна гэсэн (гайхаж), дүүрсэн хэрэг явж орхиё. Дулмаагаа уурлавал аргыг нь олж дөнгөнө биз (явав).

	(Дулмаа ирж Нямбууг дуудна)

	Нямбуу — (Далдаас) Над чухал ажил гараад байна. Тун аргагүй, манай мал дээр байдаг өнөө авгайн бие муу гэнэ ээ. Би эргээд ирье.

	Дулмаа — Чи тэгээд хэдийд ирэх юм бэ?

	Нямбуу — Маргааш, нөгөөдрөөс (төвөргөөн сонстон холдов).

	Дулмаа — (Хойноос нь) Худал шүү дээ, ай даа бас хэцүү хүн юм даа.

	(Гэтэл Жамсран нар ирж) 

	Жамсран — За ачаад байгаарай! Бидний энэ явуулж байгаа бэлэг, хайрт баатруудад минь очиж бузар дайсныг дарахад нь тус нэмэр болог, бид энэ бэлэгтээ үнэнч сэтгэлээ хамтруулж байна. 

	(Бүгдээрээ дуулах нь)

	 

	Бидний төрсөн өлгий 

	Цогт сайхан Хэнтий 

	Цаст хайрхан Алтай 

	Урсгал олон мөрөн 

	Дайчин та нарын ивээлээр 

	Тайван цэцэглэж байна. 

	 

	Дайсныг бүрэн ялж 

	Дайныг дуусгах хүртэл 

	Даяар олон монголчууд 

	Та нарын бат араас 

	Таван хошуу малаасаа 

	Дахин дахин тусална.

	 

	Үнэн сэтгэлийн бэлэг 

	Унаган сайхан морьд минь 

	Очсон тэр баатартаа 

	Өшөөт дайсныг дарахад нь 

	Өлзий болон явтугай.

	ХӨШИГ


ХОЁРДУГААР ҮЗЭГДЭЛ

	Модтой уулын бэлд Жамсран хэд буудаад далд оров.

	(Санга ирэв)

	Санга — Ээ дээ, энэ янзаар бол манайхан том томыг алж байгаа байх даа. Тосоор гоож гэж, ингэж баларч байхаар гэртээ хэвтэж байсан бол хэчнээн сайхан байх вэ. Одоо төлөвлөгөөгөө гүйцэтгэж чадахгүй, хүүхнүүдийн доог болно доо, хүүхнүүд ч модоо буулгаж гүйцсэн л дээ, тэгэхэд бид байдаггүй (ийш тийш харж байтал буу дуугарна).

	Санга — (цочин толгойгоо дарав. Алгуур өндийж) Үгүй эд чинь яасан ойрхон буудах юм бэ? Ээ гялай гэж энэ оготныг чинь буудах юм бил үү дээ (гэтэл Жамсран чонын арьс авчрав).

	Жамсран — Хүүе Санга аа!

	Санга — Чимээгүй бай.

	Жамсран — Юу вэ, чоно уу, хаа байна?

	Санга — Тэр тэр.

	Жамсран — Алив вэ?

	Санга — Энэ энэ, энэ оготныг буудах гэсэн юм.

	Жамсран — Ээ өвчтэй юм. Оготно буудаж, сумны гарз хийгээд яах юм бэ. Харин хоолоо бэлтгэ.

	Санга — Ээ хашхирч байж оруулчих юм, үгүй би чинь эр хүн шүү дээ.

	Жамсран — Хэн чамайг эм гэв.

	Санга — Ийм баларсан юм болох гэж, өнөө хоолыг нь хийхээс биш дээ (явав).

	Жамсран — Тэгвэл дээр байгаа.

	(Дорж ирэв)

	Жамсран — (Буугаа арчин дуулах нь) 

	Навчит модны хөхөө шувуу 

	Найган ганхан донгодож байна. 

	Найзтай хонгор хүү минь

	Намайгаа дурсаж байгаа болов уу?

	Сэрүүн салхины урсгал

	Чиний мэндийг авчрав уу? 

	Эргээд буцах долгионоор нь 

	Энхрийгээ би үнсье.

	 

	Дорж — Чи бас л Дулмаагийн хойноос дуулаад унав уу?

	Жамсран — Чи намайг юунд ингэж доромжилно вэ. Чи бас дурлаж явсан хүн шүү дээ. Би Дулмааг өдөртөө нэг үзэхгүй болбол шөнөдөө амар унтаж чадахгүй юм (Пауз). Ийм дурлал надаас өөр хэнд ч тохиолддоггүй байх аа.

	Дорж — Чи ямар муу эр вэ, яасан өөд татаж болдоггүй сэтгэл бэ?

	Жамсран — Энэ удаа л лав чадахгүй. Ямар ч гэсэн гомдлоо тасартал оролдоно доо.

	Дорж — Чи Дулмаад дурладаг сэтгэлээ түр боловч хойш нь тавь! Би чамд нэг их сонин юм хэлье.

	Жамсран — Чи над ямар сонин юм хэлэх гэв?

	Дорж — Хүүхнүүд хоорондоо хамаагүй ярилцдаг шүү дээ. Норжмаа чамд их дуртай юм гэнэ шүү. Янжин ярьж байна билээ.

	Жамсран — Тэр тийм ээ. Норжмаагийн сэтгэлийг би хүндэтгэж үзэх боловч яах ч аргагүй юм даа.

	Дорж — Ээ дээ чи минь, аманд орсон шар тосыг хэлээр түлхэв гэгчээр, хэчнээн ажилтай, сэтгэл сайхантай ийм хүүхнийг хайхрахгүй байх гэжээ.

	Жамсран — Дулмаа л миний баясгалан даа (Бусад анчид ирэв).

	Ванчиг — (Луузанд) Чамд буудуулсан чоно шарх олоод л намайг хаана байна гээд айсуй хөөрхий. Далыг нь хавсруулж байгаад л атгаад авсан чинь дөрвөн хөл нь тэрийгээд л ойчлоо шүү. Яаралгүй буугаа цэнэглэж байсан чинь бас нэг гараад ирлээ. Сандарсан гэж яах аргагүй. Мөн л буудаад авсан чинь, урагшаа хэд сайн харайгаад л ойчоод өглөө.

	(Инээлдэнэ)

	Луузан — Би залуудаа өдөрт 8—9 чоно алж гайхуулж явсан эр байлаа. Ай хөөрхий, би 20 настай байхдаа том том чоныг чинь хөөж яваад сүүлнээс нь барьж, дээш нь татаад амыг нь гараараа атгаж багалзуурдаж алдаг сан л даа (Инээлдэнэ).

	Ванчиг — Хээ үгүй ер, чи тэгээд өнөөдөр 8—9-ийг алав уу?

	Луузан — Ээ чи бас дооглох нь уу? Үгүй хө Ванчиг! Би эртүүд нэг өмхий хүрнэ буудсанаас хойш буу минь юу ч онохоо больжээ. Өмхий хүрнэ буудсан буу баардаг гэж үнэн юм байна шүү.

	Ванчиг — Чи битгий дэмий баларсан юм ярь. Өөрөө л муу даа тэр, за худал үг ч яамай, цайгаа уу. 

	(Санга цай авчирна)

	Ванчиг — Үгүй, өнөө намын үүрийн дарга маань хэр антай явсан бэ дээ, одоо ирэхгүй яагаа юм бол?

	Нэгэн хүн — Сүрэн гуай Пүрэвжавтай яваа. Антай яваа.

	(Цөм богц саваа задлан юм идэцгээнэ)

	Луузан — За нэг сайхан цай уугаад орхиё.

	Ванчиг — (Цай амсаж) Сайхнаа хат, шал шорвог, түй, тай (гэж цайгаа асгав. Бусад нь) нээрээ шорвог юм.

	Ванчиг — Санга минь чи бидэнд юу хийж өгч байгаа нь энэ вэ? Нэг бол огт давсгүй, нэг бол шал шорвог юм хийх.

	Санга — Ээ харла аа, та нарыг ирэхэд сандраад давсыг нь дахиад хийчхэж л дээ.

	Ванчиг — Одоохон ус нэмж буцалгаад ир!

	(Санга тавагтай мах барин гүйж явснаа тээглэж ойчоод хамгийг унагана).

	Луузан — Ийм бүтэлгүй хүн гэж байдаг уу даа бас, жаалхан хоолыг минь шороотой хольчихлоо.

	Санга — Тэгвэл та нар бүтэлтэйгээрээ өөрснөө хийхгүй юу, би хоол ундыг чинь хийж өгье гэж хөлийнхөө хөнгөнд гүйж яваа биш, тэр багийн чинь хурлаас л сонгосон дог.

	Ванчиг — Сонгоно гэнэ шүү, за явъя, өөрсдөө цайгаа чанаж ууя (Явцгаав).

	Санга — Үгүй ер их юм болох гэж ядах юм. (Нямбууд) чи яагаа вэ? Бас л юу ч алсангүй юу?

	Нямбуу — Миний хуруу өвчтэй л дээ.

	Санга — Хэ, энэ дээлийн чинь ханцуй яасан юм бэ?

	Нямбуу — Урчихсан юм.

	Санга — Үгүй энэ гар чинь яасан юм бэ?

	Нямбуу — Үгүй яах вэ, ойчсон юм.

	Санга — Яагаад?

	Нямбуу — Хүн түлхэж орхисон юм.

	Санга — Хэн?

	Нямбуу — Гэлэг.

	Санга — Яалаа гэж?

	Нямбуу — Үгүй яах вэ дээ, эхнэрийг нь...

	Санга — Мөн ч айхавтар нөхөр юм даа. 

	Нямбуу — Би ч сайн хариулт өгсөн л дөө. 

	Санга — Яасан бэ?

	Нямбуу — Яах юу байх вэ дээ, хоёр шүдийг нь хэмх шаагаад хамрыг нь яасан юм бэ мэдэхгүй тэгээд сумын захиргаанаас арга хэмжээ авах л гэнэ.

	Санга — Энэ чинь дээ, нэг л...

	Нямбуу — Яах вэ Санга минь, тэр муусайнууд тэгж л байг. Би одоо хот орж амьдрахаар шийдээд байна. Дулмааг дагуулаад явна. Тэр бараг л зөвшөөрсөн юм сан. Тэгээд өнөө шөнө л зорьсноо гүйцэтгэнэ дээ.

	Санга — Яаж болдог юм бэ, хамаг мал хөрөнгөө хаяад, бас хүний хүүхэн оргуулаад...

	Нямбуу — Яадаг юм бэ, би хорондоо энэ муу Жамсранд Дулмааг өгөхгүй, тэгээд тэр муу хөгшин зөнөг Ванчиг нь байна шүү Дулмаатайгаа суухад зөвшөөрнө, татгалзахгүй гэж хэлчхээд, сүүлд нь ийм байх юм бол оруулахгүй гэж байхгүй юу, энэ ч Жамсран л тэг, ингэ гэж ятгасан хэрэг л дээ.

	Санга — Бүү мэд, би л тэг, ингэ гэж хэлж чадахгүй.

	Нямбуу — Чи энд ингэж муу нэртэй явж байхаар надтай явж далд орсон нь дээр үгүй юу?

	Санга — Больё доо хүү минь, тэгж үхэхээр тээглэж үхсэн минь дээр.

	(Энэ үеэр хөшигний цаана хүүхнүүдийн шуугиан сонстоно)

	Норжмаа — За бид ирлээ, та нар хашааны мод буулгаж чадахгүй гэж үү?

	Санга — Би хэлсэн юм биш дээ, чи над руу хардаг нь юу вэ?

	Янжин — Нээрээ чи Сангыг хардаг нь юу вэ? Энэ чинь тогооны хүн болохоос биш ямар анчин эр биш дээ.

	Санга — За за нөхөр минь аядаарай.

	Норжмаа — Алсан чоно чинь аль вэ? Алга шив дээ.

	Дорж — Үзэгдэнэ, гайгүй. Та нарын буулгасан мод аль вэ?

	Янжин — Та нарт бас үзэгдэнэ, гайгүй. Ямар энд авчралтай биш дээ, та нар хэчнээн чоно алах гэсэн бил ээ?

	Санга — Та нар бас хэдэн тэрэг мод буулгана гэж ам алдлаа.

	Дорж — Янжин, хэл хэл.

	Янжин — Бид ч хэлнэ л дээ, та нар урьдаар хэл.

	Норжмоо — Бид 18 тэрэг мод буулгана гэснээ 20-ийг буулгаж орхисон, шалгаж үзээрэй, та нар хэдийг ална гэсэн бил ээ?

	Санга — Бид, бид, би... энэ Жамсран...

	(инээлдэнэ)

	Дорж — За чи боль, би хэлнэ. Бид 15 хүн 20 чоно алах гэсэн, одоо алаад байгаа маань, алаад байгаа маань...

	Санга — Хэлж байгаа чинь аль вэ? Эрэгтэйчүүдийнхээ нэрийг бодохгүй, алсан 7, тэгээд бас цаашаа зөндөө...

	Янжин — Тогооч чи дуугүй бай, цаад анчид чинь тоогоо мэдэхгүй ичээд байна (хүүхнүүд инээнэ).

	Дулмаа — За больчих хүүхнүүд ээ, өгсөн баталгаагаа гүйцэтгэх юм яваа байлгүй дээ, Жамсран хаашаа очсон бэ?

	Санга —  Жамсрангаар яах нь вэ?

	Норжмаа — Чамд ямар хамаа байсан юм бэ? Хүүе хүүхнүүд ээ, бид энэ чоно алах ажилд нь тусалъя. 

	Хүүхнүүд цөм — тэгье тэгье.

	Санга — Аядаж айлдаарай! Бид та наргүй болгоно. Жамсран маань бас чононд явсан.

	Янжин — Сайн байна, явцгаая.

	Дорж — Явж яах нь вэ, үлд.

	Санга — Нээрээ хэрэлдэхээ больё, за та нар юу авчрав, идье. (Жамсран ирэв).

	Дорж — (Жамсранд) Харж байна уу, эд чинь биднийг шоолох гэж ирж байна.

	Жамсран — Яагаа вэ дээ, юуг нь шоолох юм бэ? 

	Янжин — Төлөвлөгөөгөө биелүүлээгүйг чинь. 

	Жамсран — Юу? Хэн хэлж байгаа юм бэ?

	Норжмаа — Танай гайхуулдаг анчид л тэгж байна. 

	Жамсран — За за гайхуулдаг гайхуулдаггүйгээ сүүлд л болъё.

	Норжмаа — Тэгье тэгье.

	Жамсран — Дорж оо! Миний алсан зургаан бэлтрэгийг түрүүчийнх дээрээ нэмчих.

	Дорж — За ямар вэ дээ, тэгэхэд та нар тусалъя тусалъя гэнэ үү?

	Янжин — Жамсран ирээгүй бол, та нар ч "би, тэр, бид, эд..." гээд л байх сан л даа.

	Санга — Аядаарай нөхөөр!

	Янжин — Аядах нь юу байгаа юм бэ, уралдаанаа бид аваа биз дээ?

	Санга — Байзнаарай, бид бас авсан.

	(гэж бөөн шуугиан болтол, намын үүрийн дарга Сүрэн ирэв)

	Сүрэн — Юу болов нөхөд минь, юун шуугиан бэ? 

	Жамсран — Намын үүрийн дарга уу?

	Сүрэн — За хэр антай вэ дээ? Хүүхнүүд ажлаа дуусчихсан уу?

	Янжин — Аль эрт  дуусаад, тэгээд эднийг өрөвдөж идэх юм авчраад байна. Эд бол төлөвлөгөөгөө биелүүлээгүй. Тийм ээ, дарга аа? 

	Дорж — Биелээгүй гэнэ шүү, бид 20-ийг алахаас одоо бол 35-ыг алаад байна.

	Сүрэн — Та нар цөм үүргээ сайн гүйцэтгэж байна. Уралдааныхаа дүнг ангаас буцаад бүр нарийн гаргана. Харин Нямбуу чи яагаад бүтэлгүй ажил хийж байгаа юм бэ? Жишээлбэл Дагвын малыг эмнэж байгаа нь энэ гээд дэлүүтсэн адууны гэдсийг хатгаж, умсыг нь цоолоод алчихсан байна. Бас ямтай адууны багалзуурын найлзуурыг өвчиж хатгаад хоёр гурван мал алчихсан байна. Чамтай бас өөр ярих юм их бий. Би чамайг засахын тулд л ярина.

	(Ванчиг, Луузан хоёр гарч ирэв)

	Ванчиг — Аа намын дарга ч ирж, охид минь ч ирж, Луузан бид хоёр ангаас ирээд хоол ундаа хийж авлаа. За Санга минь, Луузан гуайдаа туслаарай! За та нар сууцгаа 

	(Цөм, шуугилдан суув. Санга цай хоол авчирч, тавив)

	Жамсран — Дулмаа чи юунд уйтгартай байгаа юм бэ?

	Дулмаа — Зүгээр.

	Жамсран — Хэл л дээ, би тусалж чадах магадгүй шүү дээ.

	Дулмаа — Үгүй, чи одоо юугаар ч тусалж чадахгүй.

	Аажмаар үдэш болж сар мандан одод түгэв

	Ванчиг — Гончиг гуайгаараа нэг бэлгэтэй сайн ерөөл хэлүүлнэ байгаа даа.

	(Бусад нь) Тэгье тэгье.

	Гончиг — За тэгж үзье дээ. 

	 

	Түмэн түмэн малаа 

	Төрийн муу дайсан 

	Төхмийн хөх чононоос 

	Унтах нойроо хайрлалгүй 

	Алжаах биеэ бодолгүй 

	Арын уулыг арлаж 

	Өврийн уулыг өвөрлөж 

	Асга бартааг давж 

	Айхавтар бэрхийг туулж 

	Агнаж намнаж хөөгөөд 

	Авлаж атгадаа оруулаад 

	Алж сөнөөж чадсан 

	Анчин олон дүү нартаа 

	 

	Өвгөн ах ерөөхдөө:

	 

	Намаас тавьсан бодлогоор 

	Засгаас өгсөн үүргээр 

	Өргөн тал нутагтаа

	Өтгөн мал сүргээ 

	Саад тотгоргүй үржүүлж 

	Ганцын гарзгүй өсгөхөд 

	Аюулт дайсан болсон 

	Ам дүүрэн шүдтэй 

	Араатан хөх чоныг 

	Алж сайн авласан 

	Анчин олон дүү нарын минь 

	Алдар нэр нь мандаж 

	Ан гөрөө ихтэй 

	Ашид сайн явтугай гэж ерөөе дээ.

	Бүгдээрээ — Тэр ерөөл бат сайхан орштугай!

	Ванчиг — Ээ дээ хүүхдүүд минь, бид залуудаа ийм сайхан шөнө чинь цүү хаяж тоглодог сон доо.

	Луузан — Сайхан тоглоом шүү. Ийм шөнө чинь дуу дуулаад л цүү цохиод л тоглодог сон. Урьд би л дандаа олдог сон, тийм ээ хө, Ванчааг!

	Ванчиг — Тийм ээ тийм, чи нээрээ олдог сон доо, за дандаа олдгоороо эдэнд эхлээд өгөөрэй.

	Луузан — За хүү минь чи нэг дуу дуулаарай. 

	Янжин дуулах нь:

	Цэлгэр талын малчид бид 

	Цэцэглэж байгаа орондоо

	Цэнгэх бүрэн эрхтэй

	Цээж дүүрэн баяртай

	 

	Бүгдээрээ 

	Мөнгөн цагаан сар нь 

	Сүүн цагаан өнгөөр 

	Шөнийн харанхуйг гэрэлтүүлж 

	Сүүдэр бүхнийг гийгүүлж байна. 

	Цүүгээ хаяж чулуудаад 

	Цөмөөрөө нийлж тоглоё.

	 

	Янжин —

	Ундрах ариун булаг шиг 

	Оргилж байгаа хөгжил минь 

	Баян энх жаргалтай

	Бадрах сайхан замтай

	(Бүгдээрээ)

	Эрх чөлөөт оронд минь

	Энх сайхан жаргалыг 

	Мөнх бат төр минь 

	Малчин бидэнд олгосон юм. 

	Цүүгээ хаяж чулуудаад 

	Цөмөөрөө нийлж тоглоё.

	Янжин —

	Нэг үрийн цэцэг шиг

	Нэг шугуйн болжмор шиг 

	Нийт олон малчид минь 

	Нийлж суугаад тоглоцгооё.

	(Бүгдээрээ)

	Хэн олсон хүний

	Хийморь заль нь бадраад 

	Түмээр тоолох малтай 

	Тэргүүн малчин болтугай!

	Цүүгээ хаяж чулуудаад 

	Цөмөөрөө нийлж тоглоё

	(гэж цөм дуугаа дуулж, тоглож эхэлнэ. Цүүг Норжмаа олжээ)

	Янжин — Ээ дээ бид ч тоглоом дээр ч гэсэн илүү юм даа.

	Санга — Гайгүй ч байна даа.

	Янжин — Гайгүй ч үгүй, та нарын чоно алсан гэдэг чинь худлаа.

	Санга — Яагаад тэр вэ?

	Янжин — Бид нүдээрээ үзээгүй шүү дээ.

	Сүрэн — Чимээгүй, бас л маргалдах нь уу даа.

	Янжин — Сүрэн гуай, очиж тоолъё л доо, эд хэчнээн чоно алсан юм бэ?

	Санга — Очъё, тоолъё (цөм явна).

	Нямбуу — За Дулмаа бушуухан явъя.

	Дулмаа — Ээ дээ, Нямбуу минь, өвгөн буурал аавыгаа хаяад явахад хэчнээн хүнд вэ? Ачит аав минь намайг алга болчихсоныг мэдээд яасан их уйлах бол доо, мал минь, хурганууд минь...

	Нямбуу — За бушуул, бушуул.

	Дулмаа — Хар бага наснаасаа холдож үзээгүй хайрт ааваасаа салж явахад хэцүү байна. Нямбуу явахаа больё доо.

	Нямбуу — За тэгвэл би ганцаараа явлаа (явав).

	(Дулмаа далд орно)

	Нямбуу — (Ирэн дуулах нь)

	Алаг эрээн алчуур минь 

	Амраг чиний дурсгал шүү. 

	Ариухан үнэр анхилсан 

	Аятай сайхан алчуур даа

	(Дулмаа ирэв)

	Нямбуу — Хайрт минь, би тэнд очоод чамайгаа эцэг шиг чинь энхрийлж чадна шүү, чи минь намайгаа бодооч!

	Дулмаа — Нээрээн үү? За Нямбуу минь ... (гэхэд бараг чирэгдэн явав)

	(Санга, Жамсран хоёр гарч ирнэ)

	Санга — Жамсраан! Тэнд нэг чонын үүр байна.

	Жамсран — Нээрэн үү?

	Санга — Нээрээ, нээрээ. Өлөгчин нь өдийд яасан ч байхгүй, бэлтрэгийг нь яаж гаргаж авах вэ?

	Жамсран — Тэгвэл очъё.

	Санга — (Тонгойх гэснээ) Үгүй энэ чинь яасан аягүй газар вэ, хүзүү хөшиж орхижээ, тонгойж болохгүй байна.

	Жамсран — Ээ зүрхгүй гэдэг нь, үүрт нь хүрээгүй ингэж байгаа хүн, хүрвэл яана.

	Санга — Хүзүү өвдөх юмыг чинь яах юм бэ.

	Жамсран — За хойшоо бай, би оръё (Далд оров. Жамсран чоно! гэж хашхирна).

	Санга — (Сандран гүйж) та минь ээ, яадаг билээ, сүйд боллоо шүү 

	Норжмаа — (ирж) Яав юу болов?

	Санга — Чоныг Жамсран бариад, Жамсранг чоно бариад байна.

	(Жамсран цус нөж болсон чоныг чирэн ирж ойчив)

	 

	Хөшиг


ГУРАВДУГААР ҮЗЭГДЭЛ

	Намрын байдал. Хот айлын өвөлжөө байна, алсад нуруулдсан өвс харагдана.

	Хөшиг нээхэд

	Жамсран, Ванчиг нар өвөлжөө засаж байна.

	Жамсран дуулах нь:

	Сэрүүн салхи сэнгэнэж

	Сэв сэв үлээх нь 

	Сэтгэл сайхант түүний минь 

	Шивнэх үг шиг санагдана.

	 

	Жамсран — Өнөөдөр хоёулаа энэ ажлаа шамдаж байгаад дуусгая. Маргааш багийнхаа бусад айлуудын өвөлжөөг үзэх үү дээ.

	Ванчиг — Тэгье тэгье, энэ чиний гаанс уу, хүү минь.

	Жамсран — Үгүй үгүй, би тамхи татдаггүй шүү дээ. Сангын юм болов уу даа. Ямар ч гэсэн багийнхаа хамаг ажлыг шувталчхаад өвөлжөөндөө буугаад авбал сэтгэл амрах юм сан даа.

	Ванчиг — Цагийн байдал цас зудтай болж мэднэ шүү дээ, хүү минь.

	Жамсран — Үгүй энэ Луузан гуайг яах вэ? Манай багийн бүх ажлыг ганцаараа хойш татах нь байна шүү. Өвс гэж юу ч аваагүй, тэгээд мал нийлүүлэх энэ тэр ажил бүхэн дээр дандаа зөрж байх юм.

	Ванчиг — Тэр муу хөгшин яах вэ, дураараа болог, нэг зөрсөн бол түүнд чинь юу ч хэлээд ашиггүй.

	Жамсран — Өнөө Санга маань ажлаа хийж байгаа юу, яасан бэ?

	Ванчиг — Хийж байгаа биз дээ. Санга ч зайлуул бүтэлгүй мөртөө цагаан сэтгэлтэй. Хүний үгээр шүү.

	Жамсран — Тэгээд нэг шил нь татчихвал бас ч яггүй дээ.

	Ванчиг — Тэр ч яах вэ, аргалж болох хүн, харин Нямбуу шиг айхтар хүүхдийг би ер үзээгүй.

	Жамсран — Санга Санга (дуудна) Алга байна шүү дээ, арай унтчихаагүй байгаа даа.

	(Санга ирэв)

	Жамсран — Чи өвсөө хадаж байна уу?

	Санга — Хадуур иргүй болчхоод ... (эвшээнэ)

	Жамсран — Тэгээд унтаж байв уу? Тэнд нийлүүр байгаа, аваад ирлэ.

	Санга — Нойр хүрч байна гэж жигтэйхэн, ажил их хийхэд ядардаг юм байна шүү. (Нийлүүр авч, хадуураа ирлэв)

	Ванчиг — Чи тэгээд аль хэр өвс хадав даа?

	Санга — Энэ золиг хадуур иргүй болчхоод олигтой хадаж чадсангүй.

	(хуруугаа огтолчхов)

	Ванчиг — Чи өнөө маргааш хоёр сайн хадвал энэ өвөлдөө танайд хүрнэ.

	(Санга гараа эсгэсэн ажээ. Босон харайж хадуураа чулуудав)

	Жамсран — Чи яаж байгаа юм бэ?

	Санга — Хэзээ хэрэг болно гэж ийм тийм юм хийж байж, гар хуруунаасаа салж байдаг юм бэ, урьд нь өвс авалгүй болоод л байсан юм (явав)

	Жамсран — Чи наашаа ир!

	Ванчиг — Яваг, яваг, одоо түүнд чинь юу ч хэлээд нэмэргүй, уур нь гарч тайтгарсан хойно, гайгүй өөрөө ажилдаа орно.

	(Луузан ирэв, нэлээд согтуу ажээ)

	Луузан — За хө, Ванчиг минь чи чинь яасан барагддаггүй ажилтай хүн гэгч вэ, хэдийдээ амарч хэдийдээ жаргах хүн юм бэ?

	Ванчиг — Миний жаргал энэ юм аа, ажил явдал бүтэж, түүнийгээ оролдож байвал жаргал минь тэр. Хүнтэй адил хэд хоног зүгээр байчихаар л хамаг ажил задгайраад, за бүр түүнээсээ болоод боож үхэх шахдаг хүн байгаа юм.

	Луузан — Ванчиг минь чи битгий ухуулж гайхуулаад бай, наад ажлаа маргааш хий.

	Ванчиг — Маргааш, маргааш... надад маргааш чинь үнэтэй байна, цаг намайг хүлээхгүй (Пауз). Ээ хө, өвсөө хадсан уу?

	Луузан — Хангай дэлхий минь ийм сайхан гарсан цагт ховдоглож нэг их өвс аваад ч яах вэ дээ, гэвч зүгээр байгаагүй, арваад бухал юм авсан даа.

	Ванчиг — Танайх шиг малтай айлд арваад бухал өвс ёстой арслангийн аманд боорцог гэгч юм биш үү?

	Луузан — За бас л ухуулаад гарлаа, больё. Ванчиг минь, чамайг мэднэ гэхэд би бас мэднэ. Толгойтой үсээ буурал болтол энэ малыг чинь дагалаа шүү дээ.

	Ванчиг — Энэ янзаараа бол чиний мэддэг бага л байна даа.

	Луузан — Бид хоёр хэн нь хэндээ малчирхах вэ дээ, чи тэгэхэд хээлтүүлэгч хээлтэгч мал нийлүүлэх энэ тэр гээд л юу юу гэж дөвчигнөсөн байв, би л хувьдаа чиний тэр тэнэг заавраар хэрхэвч орохгүй шүү, малыг тоо тогтоож байж өсгөдөг гэж би дуулаагүй юм, энэ үнэн үг шүү, Ванчааг! Ер нь мал чинь өсөх дураа хүрвэл өөрөө өсдөг, үгүй дураа хүрвэл өөрөө алга болдог юм шүү.

	Ванчиг — Луузан минь ээ, энэ чинь буруу шүү! Надаас өөр хүнд бүү хэл, чамайг өвчин тусаж гэнэ шүү.

	Луузан — Хэлнэ, чамд битгий хэл хэнд ч хэлнэ (уурлан явна).

	Жамсран — Луузан гуай ийм л хүн дээ.

	Ванчиг — Яах вэ, дураараа болог, тэгээд бид хоёрын ажиллагааны хэний нь зөв болох нь вэ тэр цагт мэдэг.

	(Ажлаасаа буцаж яваа олон хүн ирэв).

	Жамсран — Санга маань өвсөө хадаж байна шүү дээ.

	Ванчиг — Би чамд хэлээгүй юу, уураа гарахаар өөрөө ажилдаа орно.

	Янжин — Яасан ашгүй улс вэ, манай өвөлжөөг засаж орхижээ.

	Дорж — Та нар ажлаа дуусгах болоогүй юу?

	Жамсран — Одоо дууслаа.

	Ванчиг — Тэгээд их өвс хадацгаав уу?

	Янжин — Нэлээд хадсан, одоо манай өвс хүрэх болов уу?

	Ванчиг — Мэдэхгүй л дээ, чи өнөөдөр хэр хадсан юм бол доо, юу ч гэсэн маргааш хадна байгаа.

	Дорж —  Нөхөд өө, эдний ажлыг хийлцээд өгье, тэгээд хамт буцацгаая.

	(Бусад нь зөвшөөрч хамт ажиллав)

	Жамсран — Ванчиг гуай, Гончиг гуай та нар амарцгаа л даа, бид залуучууд хийж орхиё.

	(Гончиг, Ванчиг нар сууцгааж цай ууна)

	Гончиг — Үгүй хө, Ванчааг! энэ Жамсран бас сайн хүүхэд шүү.

	Ванчиг — Хэлээд яах вэ, Гончиг гуай минь, ажилтай гэвэл ажилтай, ааштай гэвэл ааштай, ээ бас сайн хүүхэд, миний Дулмаа бол бас үйлтэй гэвэл үйлтэй, ер нь сайн охин юм сан даа, тэгээд энэ хоёрыг чинь болж бүтэх юм гэж боддог байсан юм, миний хувь дутсан юм биз дээ (уйлна).

	Гончиг — Уйлаад яах вэ, Ванчиг минь. Дулмаа ч муу хүүхэд биш шүү, чамайг яасан ч хаяхгүй, нэг цагийн эндэгдэл юм биз дээ, тэгээд сураг байх юм уу?

	Ванчиг — Сураг гарч л байх юм даа.

	Гончиг — Сайн гэнэ үү дээ?

	Ванчиг — Сайн гэнэ ээ, сайн гэнэ.

	(Янжин ирэв)

	Янжин — Та чинь, уух юмтай байж түрүүний хэлэхгүй яагаа вэ? Ам цангасан гэж жигтэйхэн!

	Ванчиг — Уу уу, охин минь, ер мэдсэнгүй л дээ, Гончиг гуай! Дулмааг минь явснаас хойш энэ Янжин, Норжмоо хоёр л миний хамаг ажлыг хийж өгч байгаа юм шүү дээ. Тэгээд надад эрх гэдэг нь яах аргагүй, хааяа сэтгэл хөдлөөд байх юм (Янжинд) Та нар ажлаа дуусгаж байна уу?

	Янжин — Бид аль эрт дуусгасан, Жамсран тэдэнд сонин уншиж өгч байна.

	Гончиг — За тэр дээ, Жамсран ийм л сэргэлэн хүүхэд дээ.

	Ванчиг — Гончиг гуай минь хараач дээ, хийсэн ажлыг нь ёстой нэг залуучууд байна даа.

	(Норжмаа ирэв, хурга тэвэрсэн ажээ. Гэтэл Сүрэн ирж Норжмааг дуудав).

	Норжмаа — Аа, Сүрэн гуай юу?

	Сүрэн — За сайн байна уу хүүхээ? Жамсран яаж байгаа вэ, чи эргэж байна уу?

	Норжмаа — Сайн, сайн, би таны хэлснээр үргэлж сувилж байсан, одоо бүр эдгэрээд ажилдаа ороод байгаа л даа.

	Сүрэн — За яамай, яаж байгаа бол гэж сэтгэл зовж байсан юм сан.

	Сүрэн — Сайн байцгаана уу?

	Ванчиг — Сайн, за ашгүй дарга маань ч ирлээ, бид одоо таны зааснаар л намрынхаа ажилд ороод бараг дуусаж байна даа.

	Сүрэн — Сайн байна, Ванчиг гуай! Танай багийн ажил нийтээрээ зүгээр байгаа юм байна.

	Ванчиг — Дарга та үз л дээ, энэ өвөлжөөг (явцгаана).

	Норжмаа — Өглөө өвс хадаж байхад тэр ар дээр нэг цагаан юм харагдаад л байсан юм, урьд нь тийм юм байдаггүй газар л даа, тэгээд лав хонь үхжээ, харин хэний хонь юм бол гэж бодоод очсон чинь энэ хөөрхий хэнз хурга байна.

	Жамсран — Ямар айл ингэж малаа хэнзлүүлж байдаг байна даа, манай энд төлийг хоёр авдаг биш, мал болохгүй биз дээ, гэвч оролдоод үз л дээ.

	Норжмаа — Заавал болгоно доо, энэ чинь охин юм, дор хаяад 6 хургална, би өөрийнхөө хамгийн хайртай хонь болгоно.

	Жамсран — Чи их сайхан санаатай юм байна даа, би гэртээ ганцаараа хүн, чи бол намайг үргэлж энхрийлж хайрласаар эдгээсэн шүү, тэргүй бол би чонын шархнаас яаж ч мэдэх байсан, өдөр шөнөгүй сахисаар байгаад л энэ дээ.

	Норжмаа — За тэр ч яах вэ.

	Жамсран — Хаанаас, би чиний энэ энхрийллийг бүх насандаа мартахгүй.

	Норжмаа — Нээрэн үү?

	(Бусад нөхөд нь ирэв).

	Жамсран — Тийм ээ үнэн. Чиний ариун сэтгэлийг би мартахгүй, чи нэг ийм дуу мэдэх үү?

	Ертөнцийн олон сайхнаас 

	Сэтгэлийн сайхныг эрхэм гэж 

	Хүн бүр ярьдаг 

	Хөгшид бүр сургадаг 

	 

	Олноороо давтан дуулах нь:

	 

	Сайн нөхөр ханилахад 

	Сарны гэрэл шиг найзтай 

	Саар хүн нөхөрлөхөд 

	Сайртай зам шиг эвгүй

	 

	Олъё гээд эрэхэд

	Орчлон дээр ховор юм 

	Олоод түүнийг авбал 

	Олдошгүй эрдэнэ тэр 

	 

	Зүдрэх цагт тусалсан 

	Зөөлөн сэтгэлт чи минь

	Зүүд нойронд ороод

	Зүгээр байхыг байлаа.

	 

	Сайн нөхөр ханилахад 

	Сарны гэрэл шиг найзтай 

	Саар хүн нөхөрлөхөд 

	Сайртай зам шиг эвгүй.

	(Энэ дууг цөм дуулан залуус бүжиг хийнэ)

	Ванчиг — (Залуусын тоглоом наадмыг харж баясаж байснаа) За хүүхдүүд минь, би та нарт өөрийн амьдралд тохиолдсон айхавтар нэг зовлонг ярья. Би бол анх хол баруун аймгаас энд ирж нутагласан хүн байгаа юм. Бага насандаа хүний ганц хүү, эрх танхи гэдэг нь жигтэйхэн байлаа.

	(Бусад нь сонирхон чагнацгаана).

	Нэг өдөр хошууны түшмэл манайд албан татвар төлсөнгүй гэж ирээд байсан юм байжээ. Би гаднаас ташуураа бариад орж очсон чинь хоймор нэг их сүрхий амьтан сууж харагдана. Өнөө айхавтар амьтан чинь "Чи хө, энийг харж байна уу?" гэж жинстэй малгайгаа зааж ирээд л "Намайг хүндэтгэхгүй, бас ташуур зангаж ирдэг яасан муу мал вэ?" гээд юу юугүй босож ирээд алгадаад авлаа шүү. Тэгсэн нь жинстэй малгай нь ойчоод жинс нь хагарчихлаа. Өнөө ноён маань үг дуугүй гараад явлаа. Эцэг эх хоёр маань уйлж унжаад л, хүү минь чи амьгүй боллоо. Одоохон чамайг барих хүн ирнэ, бушуухан чөдрийн ганц морио унаад дуртай тийшээ хол зайл гээд өвөрт минь жаалхан юм хийж өгөөд явуулав. Тэгээд хэдэн жил энд тэнд тэнэсэн чинь хаана л бол намайг сурагласан, эрсэн байдаг. Яван явсаар энэ нутагт ирсэн юм. Тэгэхэд энэ Луузан чинь одоо л энэ байдаг шигээ малтай, ийм л айл байсан юм. Эднийд зууж явсан гансаа тугалтай үнээ, таван эм хониор худалдаад л түүнээс хойш өссөн мал минь энэ дээ.

	Жамсран — Тэгэхэд одоо Луузан гуай, танай хоёр, яг адилхан малтай шив дээ.

	Ванчиг — Би бас хүүдээ өмч хөрөнгө тастаж өгсөн, одоо сайхан айл. Зүүн суманд бий шүү дээ.

	Норжмаа — Түүнээс хойш аав ээжтэйгээ уулзаагүй юу?

	Ванчиг — Аав минь тэр хэрэгт цаазаар авагдсан гэнэ билээ. Ээж маань хамаг хөрөнгөө хураагдаад, хоосон ядуугийн туйлыг үзэж, бас миний хойноос сэтгэлийн өвчин тусаж галзуурч нас барсан юм. Ард бидний урьд үеийн амьдрал иймэрхүү байсан юм даа. Одоо бол бид нам засагтаа энхрийлэгдэж байна шүү дээ. Хүүхэд минь эзэн хичээвэл заяа хичээдэг гэж үнэн үг шүү. Хүн хэчнээн хичээгээд байвал, мал өсөөд л байдаг юм аа. Харин малтай явах заяатай юм бол яваг, байвал байг гээд л байх юм бол яагаад ч өсөхгүй дээ, за хүүхэд минь одоо гэртээ харьцгааж амар даа.

	Норжмаа — Үгүй энэ чинь хэний өвс вэ?

	Жамсран —  Сангын өвс

	Норжмаа — Санга өвс хадлаа гэж үү?

	Жамсран — Мань Санга ч сайн хүн болж байгаа юм юм шүү, харахгүй юу, багийн ажилд хүртэл оролцож өвс хадсаныг нь.

	Норжмаа — Саяхан л Нямбуугийн өрөөсөн гутал байсан юм сан, одоо ч танигдахгүй Санга болжээ.

	Жамсран — Ванчиг гуай л ийм болгож байгаа юм даа.

	Норжмаа — Ашгүй дээ, би Сангыг ийм болно гэж огт бодоогүй юм.

	Ванчиг — Санга ч сайн хүүхэд шүү, харин Нямбуу шиг тийм хүнийг би ер нь үзээгүй. Би Дулмаатай минь болбол болог гэж санаад зөвшөөрсөн юм, тэгэхэд тун бололгүй урж тастаж байгаад аваад явчихлаа даа. Аваад явах нь яах вэ, муу охиныг минь хүн танихгүй, газар мэдэхгүй газар аваачаад хаячихсан байна гэнэ шүү дээ.

	Жамсран — Яана гэнэ ээ?

	Ванчиг — Дулмаагаас захиа иржээ. Нямбуудаа хаягдаж гэнэ. Тэгээд гар үйлдвэрт ажил хийж байгаа гэнэ. Бие нь сайн, гэртээ харина гэж Дашдоржоор хэлүүлсэн байна. (Жамсранд) Аав чинь их санаж байна, аль болохоор түргэн ир гэж чи нэг хэдэн үгтэй захидал бичээд явуулчхаарай!

	Жамсран — За за тэгье, Дашдорж хотоос ирсэн юм уу?

	Ванчиг — Тийм тийм, Дулмаа тэдэнтэй ирэх гээд амжаагүй гэнэ. За та минь ажлаа бодоцгооё, чи ч тэр ажилдаа яв, би ч явъя.

	(Явцгаана. Норжмаа малын хашаанд байснаа Жамсрангийн явахыг хараад дуудна.)

	Жамсран — Аа юу гэв Норжмаа?

	Норжмаа — Дулмааг ирнэ гэхийг сонсоод нар ч улам сайхан гэрэлтэх шиг болж байгаа биз дээ?

	Жамсран — Тэр ч одоо өнгөрсөн (Пауз). Аа нэг юм мартчих гэж байна. Ванчиг гуай ингээд явчихна, би бас хэдэн айлаар орох хэрэг байна, энд чи ганцаараа үлдэх нь байна. Луузан гуайн мал бараг эзгүй шүү, тэгээд бас Сангын малыг мэдэж байгаарай.

	Норжмаа — Түүнийг чинь мэдэж байна л даа, чи одоохон явах уу?

	Жамсран — Удаж мэднэ шүү (явахыг завдана).

	Норжмаа — Чи хашаа явах юм бэ?

	Жамсран — Хаачих вэ дээ, ойрхон зуур явна, өвөлжөөнүүдээ үзье.

	Норжмаа — Байз л даа, жаалхан ярья, юундаа яарсан юм бэ?

	Жамсран — Би яараад байна шүү дээ (ойртоно).

	Норжмаа — Чи Дулмаад учиргүй дурлаж, амар заяа үзүүлэхгүй байгаад явуулчихсан юм биш үү, тэр ч бараг чамаас л зугтаж явсан байх аа.

	Жамсран — Чиний ярих юм чинь энэ үү? Чи намайг заавал гомдоох гээд байна уу? Миний сэтгэлийн дотор юу болж байгааг би өөрөө ч ялгаж мэдэхгүй байна. (гээд гүйн одов)

	Норжмаа — Жамсраан! Чи миний сэтгэл дотор юу болж байгааг мэдэж байна уу? гээд дуулах нь:

	 

	Хоёр ангир нийлбэл 

	Холдож огт салдаггүй шиг 

	Хонгор хайрт чамаасаа 

	Холдож би салахгүй.

	 

	Хөшиг


ДӨРӨВДҮГЭЭР ҮЗЭГДЭЛ

	Хав харанхуй шөнө аймшигт хүйтэн шуурга хүчтэй шуурч, хадтай уулын бэрх хавцал шөнийн цагт сүрхий араатан шиг харагдана. 

	Хөшиг нээхэд Норжмаа Жамсран хоёр байна.

	Жамсран — Чи даарав уу, гал түлэх үү?

	Норжмаа — Нимгэн хувцастай гарсан чинь жаахан даарлаа шүү.

	Жамсран — (Гал түлнэ) Энэ мал чинь хэний мал байна даа?

	Норжмаа — Бүү мэд, лав л Луузан гуайн малаас л харагдана билээ. Үгүй ингэж гэнэтхэн шуурдаг тэнгэрийг би ер үзээгүй. Намайг гарахад зүв зүгээр байсан юм шүү. Тэгээд явган гарсныг хэлэх үү, энэ үнээг чинь хөөсөөр явж ийм болчихлоо доо, энэ харж байна уу, хөөрхөн тугалыг үзээч Жамсраан!

	(Энд тэнд чоно улина, хоёулаа хашхиран малаа үзнэ)

	Норжмаа — Яасан аймаар юм бэ?

	Жамсран — Ийм бүдүүн мал бөөнөөрөө байхад чоно яаж ч чадахгүй, харин шуурга л сүйд хийж мэднэ шүү.

	Норжмаа — Үнээгээ арай гэж олсон чинь тугаллачихсан байна. Тэгээд бас тугалаа голж хэчнээн зовоов. Түүнтэй ноцолдож байж цаг өнгөрснийг огт мэдсэнгүй шүү.

	Жамсран — Тэгээд тугалаа авсан уу?

	Норжмаа — Авах нь авсан, нялх юм даарч байгаа байх шүү. Яадаг билээ.

	Жамсран — Ийм нөмөр газар гайгүй байлгүй дээ, үгүй бид гэдэг чинь чиний төлөө бүр зовж гүйцлээ. Ванчиг гуайн шилэрсэн үнээг эрээд гарсан л гэхээс өөр сураг байдаггүй, гэтэл энэ айхавтар шуурганд арай гэж малаа хашиж аваад бүгдээрээ чамайг эрж тарлаа шүү дээ.

	Норжмаа — Чи миний төлөө зовсон гэж үү, худал байх аа.

	Жамсран — Зоволгүй яадаг юм бэ? Чи бол миний баясгалан шүү дээ, хаана хөлдөж ойчсон бол гэхээс л дотор харанхуйлаад их айж явсан шүү.

	Норжмаа — За чи битгий нэг сайхан үг хэлэх гэж гайхуулаад бай, би ердөө ч үнэмшихгүй.

	Жамсран — Үгүй Норжмаа, чи юунд ингэж миний үгийг сөргөж байдаг юм бэ? Сайхан ярих гэхээс л дандаа ийм нэг хэн ч биш яриа болчих юм (даарсан янз гаргаж) Тий тий, нээрээ хүйтэн байна шүү.

	Норжмаа — Худал хүйтэн байлгүй дээ.

	Жамсран — За тэр бас л сөргөөд гарлаа, үгүй чи минь яадаг билээ дээ, ядахдаа хоол ундгүй яваа.

	Норжмаа — За яршиг даа, чи хэзээ тэгж надад зовдог болчихсон юм бэ, би чиний тэр амь шигээ боддог Дулмаа чинь биш байна.

	(Ойрхон хүн хашхирах сонсогдоно)

	Норжмаа — Ванчиг гуай байна шүү дээ, үгүй та нар чинь юундаа ингэж сүйд болсон юм бэ 

	(Ванчиг ирэв)

	Ванчиг — Ашгүй дээ, хүүхэд минь чамайг ч бас их эрлээ, үнээгээ олов уу, тугалласан уу?

	Норжмаа — Хөөсөөр явж арай гэж оллоо.

	Ванчиг — Үгүй энэ чинь ямар амьтны нь мал ингэж явдаг юм бол доо?

	Норжмаа — Бүү мэд.

	Жамсран — Луузан гуайн малаас л голдуу байна билээ.

	(Луузан ирэв)

	Ванчиг — За сайн байна уу? Үгүй чи чинь яаж яваа хүн бэ?

	Луу.зан — Яах юу байх вэ дээ, хэдэн малаа алдчихаад, түүний хойноос явж байна, намын дарга Сүрэн бас эрэлцэж гарсан юм сан.

	Ванчиг — Мал чинь энд байна. Энэ хоёр тогтоож л дээ.

	Луузан — Тэгсэн үү? Ээ гялай минь гэж, энэ хэдэн малаас болж амь үрэгдэнэ вий дээ.

	Ванчиг — Амь чинь үрэгдэхгүй, харин мал чинь үрэгдэнэ.

	Луузан — Бүрэн байна уу, үгүй юу, явж үзье 

	(Луузан явав).

	Жамсран — Луузан гуайнх ямар хашаа саравч гэж байх биш дээ, ингэж явах нь аргагүй юм даа.

	Ванчиг — Чухам аа чухам.

	(Луузан ирэв)

	Луузан — (уруу царай гаргаж) Мал ч бүрэн байх шиг байна. Урьд нь ч болоод л байдаг юм сан, энэ жил шиг ийм айхавтар өвлийг ер үзээгүй юм, хэдэн мал ч бараг үхэж дуусах нь шиг байна даа.

	Ванчиг — Тэгээд чи яая гэж бодож байна?

	Луузан — Манайх урьд нь ямар өвс авдаг байсан биш дээ, тэгээд та нарыг ав ав гээд байхаар жаалхан өвс авсан минь хаана нь ч хүрдэггүй, үгүй тэгээд Ванчааг! тарга муу авсан дорой малуудаа гайгүй ч болов уу гээд ер тэжээсэнгүй л дээ, бас авсан бага өвсөө хайрласаар байгаад л тэр байхгүй юу даа, гэдэс нь дүүрээд нэг л биш.

	Ванчиг — Үгүй чи мөн өвчтэй хүн юм даа, тэгж турааж дор оруулсан малыг гэнэтхэн ногоон өвсөөр тэжээдэг чинь ёстой алж байгаа нь тэр.

	Луузан — Үгүй нэгэнт ингэж дор орчихсон малыг яах вэ?

	Ванчиг — Цагаан өвсөөр голдуу тэжээ, тэгээд ногоон өвс өдөр бүр бага бага тастаж өгч байгаад л тэжээлийн мал болгоно доо, бас хүчтэй аарц, ясны шөл, сонгино, саримс өг мэдэв үү?

	Луузан — Одоо тэгж л үзье дээ, үгүй тэгээд цагаан, ногоон өвс гэхээр юу ч байхгүй, намар арван хэдэн бухал өвс авсан чинь юу ч болсонгүй, чи минь л тус болж үз дээ, би өөр хэнээсээ гуйх вэ дээ.

	Ванчиг — (бодож) Ийм цагт өвсний гуйлга хийдэг чинь ч бас хэцүү байна даа.

	Луузан — Хичээж үз, Ванчиг минь.

	Ванчиг — Одоо яая гэх вэ дээ, өгөхөөс биш дээ, (Жамсранд) ийм болсон айлыг чинь зүгээр хараад сууж байлтай биш дээ.

	Жамсран — Ямар сайн байх вэ дээ, Луузан гуай минь, хэрэв Ванчиг гуай тус болоогүй бол та хэцүүдлээ шүү.

	Ванчиг — За хө, манайхны хаваржаан дээр оч доо, тэнд өнөө бидний ховдоглож авсан өвснөөс хоёр нуруу өвс байгаа, түүний багыг нь ав даа.

	Луузан — Ээ дээ Ванчиг минь, чи намайг бас гялайлгалаа даа, тэгж үзье, маргааш явъя, за явцгаая (гээд бослоо).

	(Нэгэн адуучин ирэв)

	Адуучин — Сайн байцгаана уу?

	Бусад нь — Сайн, та сайн байна уу?

	Адуучин — Яасан сүрхий шуурга гэгч вэ, хэдэн адуугаа алдчихаад сүйд болж явна, алаг азаргатай, хориод тооны адуу уруудаж явахыг үзсэн хүн байна уу?

	Ванчиг — (таньж ядан) Ер нь юу ч үзсэнгүй, бидний энэ тогтоосон мал дотор байх магадгүй, үгүй хүү минь чи чинь хэний хэн гэгч хүүхэд байна даа, сайн танихгүй байна шүү.

	Адуучин — Та танихгүй байх нь зөв би энэ сумын хүн биш. Хар морьт сумын хүн байна.

	Луузан — (гайхаж) Хар морьт гэнэ ээ? 

	Адуучин — Тийм хар морьт.

	Ванчиг — Хар морьт сум (Пауз) Аа тийм бий дээ, танай сумын дарга өнөө Гомбо хэвээрээ юу?

	Адуучин — Хэвээрээ л байгаа даа, сарын өмнө л хэвээрээ л байсан юм даг.

	Ванчиг — Хүүхэн нь их гэдэстэй болж гэж дуулдсан, амаржаа болов уу?

	Адуучин — Тэгж л гэж дуулдсан, би ч хол нутагладаг болоод сайн мэдэхгүй байна шүү.

	Ванчиг — Ээ (Пауз) Хүү минь адуу чинь энд байж магадгүй, бид таних, танихгүй хүний нэлээд мал тогтоогоод байна, үз л дээ.

	Адуучин — Тэгье дээ (явна)

	Ванчиг — (Луузанд) Чи хойноос нь яв, ямар хачин яриатай хүүхэд вэ, муу хүн байж мэднэ шүү.

	Луузан — Харин тийм (явна)

	Ванчиг — Хүүхэд минь, энэ ч биш боллоо шүү, шоронгийн оргодол юм уу, хулгайчаас зайлахгүй. Хар морьт сум гэх юм, манай аймагт чинь Хар морьт сум гэж байхгүй шүү дээ, тэгээд шуурганд адуугаа уруудууллаа гэнэ, үг туршиж асуухад миний амыг дагуулж ярьж байхыг нь харахгүй юу. Гомбо, энэ тэр гэж худал хэлж байх, хүү минь паспортыг нь үзнэ байгаа.

	Жамсран — Энэ ч ямар нэгэн дайсан байж мэдэх юм боллоо шүү.

	Норжмаа — Бид ямар хилд ойрхон биш дээ, эндээс 10—20 өртөө явж байж хилд хүрнэ биз дээ.

	Ванчиг — Тэгж болохгүй шүү хүү минь, хаа ч ирж болно.

	Адуучин — (Ирж) алга даа, байхгүй, за байз хаашаа эрдэг шүү юм билээ дээ.

	Жамсран — Та манай энэ ойр хавийн хүн биш шив дээ, алив хө, танд паспорт байна уу? үзье.

	Адуучин — Паспорт байлгүй яах вэ, үгүй та нар намайг нэг л сэжиглээд байна аа даа. Би ч зүгээр нэг эрэлчин хүн шүү дээ, галын бараагаар л малаа сураглах гэж ирсэн юм.

	(паспортаа гаргана)

	Жамсран хянамгайгаар үзэж байна.

	Адуучин — Одоо нэг сэжиг чинь тасрав уу даа (Инээж) Энэ ч зүйтэй. Бид хэн хэн нь ийм сонор сэрэмжтэй байх хэрэгтэй шүү. Аль вэ (явахыг завдана)

	(Жамсран замыг нь хөндөлдөв)

	Жамсран — Сэжиг ч тасраагүй л байна даа.

	Адуучин — Үгүй нөхөд өө! Та нар дэмий юман дээр сэжиглэж байна. Би зүгээр нэг хүн шүү дээ (явна)

	Жамсран — (замыг нь хааж) Юу зүгээр хүн шүү дээ гэж?

	Ванчиг — Битгий явуул!

	Адуучин — За тэгвэл яах вэ, адууг минь та нар олж өгөх юм бол, би энэ дахыг чинь нөмрөөд санаа амар хэвтээд байя (гэснээ) за байз муу богцоо авчирч дэрлэж хэвтье байз.

	(Явахыг завдана)

	Жамсран — Та битгий яв.

	Адуучин — Та яагаад намайг явуулахгүй гэж байгаа юм бэ?

	Ванчиг — Ийм харанхуй шуурганд шөнө орой болж байхад хаанаас гэж мал эрэх вэ, замдаа яаж ч мэднэ, бидэнтэй хамт унтаад маргааш яв л даа.

	Адуучин — Зүгээр зүгээр.

	(Бүгдээрээ явуулахгүйг хичээж босоцгооно)

	Луузан — Яваад юу хийх вэ, унаа морио зовоохын нэмэр (гэж түүний морь луу ойртоно).

	Адуучин — Харин таарч байна даа, оносон зохиосон улс бие биесээ хардаж байна даа (гэнэт гар буу гаргаж) Аа тийм үү, та нар тийм сүрхий улс уу, бүгдийг чинь буудаж ална, аль паспорт, батлахаа гаргацгаа.

	(Жамсран Ташуураараа түүний буутай гарыг завдан цохиж амжив. Адуучин буугаа газар алдав. Жамсран адуучин хоёр ноцолдоно. Удалгүй гурвуулаа илбэж хүлэв)

	Жамсран — (Нэгжиж) Харав уу, газрын зураг байхыг.

	Норжмаа — Үгүй яасан айхавтар новш вэ.

	Луузан — Тэгнэ ээ тэр, даанч айхавтар байсан юм. 

	Адуучин — Нөхөд минь бүгдээрээ монгол ах дүү нар байна шүү дээ, намайг тавьж орхи, миний эмээлийн ганзаганд байгаа төгрөг мөнгийг бүгдийг та нар ав.

	Жамсран — Тэгнэ байх аа! Монгол хүн гуай та буу гаргахдаа биднийг бүгдийг нь ална гэж бодсон биз?

	Адуучин — Үгүй та нарын нэгийг нь ч алахгүй байсан, миний бууг үз л дээ, нэг ч сумгүй байгаа.

	Жамсран — Чи бас биднийг гар буу эдэлж үзээгүй юмнууд, сумтай эсэхийг нь шалгаж мэдэхгүй гэж бодож байна уу? Алив Луузан гуай тэгж үздэггүй юм, би үзье (гэж авч, энэ чинь юу вэ гээд арван сум дэс дараалан гаргаж хаяна).

	(Гэтэл Сүрэн ирэв)

	Сүрэн — За бүгдээрээ сайн байцгаана уу? Үгүй та нар чинь малаа олов уу? Үгүй энэ чинь юу вэ?

	Луузан — Малаа ч олсон доо, ашгүй эд тогтоож авч. 

	Ванчиг — Энэ нэг айхавтар чөтгөр байгаа юм (гээд Сүрэнгийн чихэнд шивнэн инээж) тэгээд барилаа. 

	Сүрэн — Та нар сайн хүлсэн биз, одоохон сумын захиргаанд хүргэе, та нарын нэг нь туслаад өгөөрэй! 

	Жамсран — За би туслаад өгье.

	Ванчиг — Аль вэ дарга аа, би явалцъя. Жамсран хүү минь эндээ үлдэж, Норжмаадаа тусал, мэдэв үү? (Цөм явж одно).

	Норжмаа — Дайсан гэж ийм байдаг байжээ. 

	Жамсран — Норжмаа!

	Норжмаа — (Эргэн харж) Би бас их айлаа.

	Жамсран — Ванчиг гуай чамтай хамт малаа манаж харж бай гэсэн шүү дээ. Ий (гэж айлгана).

	Норжмаа — Үгүй ер нялх хүүхэдтэй тоглож байгаа юм шиг болох нь ээ.

	Жамсран — Харин тэгээд л чамд хань болох гэж байна шүү дээ, за тэр үнээ тугаллаж байх шиг.

	Норжмаа — Хэзээнээс чи намайг ингэж анхаардаг болов? Гайхалтай юм байна.

	Жамсран — Битгий гайх.

	Норжмаа — Чи надтай хамт мал манах хэрэг үү?

	Жамсран — Тийм, чи дургүй байна уу?

	Норжмаа — Дуртай ч үгүй, дургүй ч үгүй л байна даа.

	Жамсран — За яах вэ, би чамайг дуртай байна гэж бодоод дэргэд чинь байя (гээд ярих үгээ олж ядан даарсан мэт байна).

	Норжмаа — Чи даарч байна уу?

	Жамсран — Хаврын салхи хавирга нэвт гэж үнэн байна шүү.

	Норжмаа — Тэгвэл дахаа хувааж нөмөрье, наашаа суу.

	Жамсран — Чи уурлах юм биш биз дээ?

	Норжмаа — Уурласан ч гэсэн, уурлаагүй юм шиг байж үзэхээс биш дээ, ер нь чамайг дэргэд байхаар нойр хүрэх гээд ч байх шиг.

	Жамсран — Чи унт л даа, би чамайг сайхан дулаахан унтуулъя.

	Норжмаа — Хоёулаа сахиж байгаад үнээ тугаллахыг мэдэхгүй нялх тугалаа осгоочих вий дээ, тэгвэл ч чухам үхэх нь тэр шүү.

	Жамсран — Дэргэд нь байна даа, ямар дүлий улс биш.

	Норжмаа — Жамсран чи нэг сайхан дуу дуулахгүй юу?

	(Норжмаа, Жамсранг дэрлэн хэвтэнэ)

	Жамсран — (дуулах нь):

	Уяхан сэтгэл хөдөлж 

	Уягдсан морь шиг болов 

	Ижилдээ эргэсэн унага шиг 

	Энд юундаа хоргодов доо 

	 

	Ээ зүрх минь зүрх минь 

	Зүгээр байгаач дээ.

	(Тэгсээр үнсчхэв)

	Норжмаа — (Босон харайж) Яаж байгаа юм бэ? 

	Жамсран — Чоно дайрлаа гэж зүүдлэв үү?

	Норжмаа — Юу чоно гэж, чи өөрөө хүнийг сайхан унтуулъя гэж хэлээд, сүүлд нь ингэх гэж..

	Жамсран — Би үнсье гэж үнссэнгүй шүү, өөрөө нойрмоглоод чиний толгой дээр хошуугаа хүргэчихжээ.

	Норжмаа — Чи намайг унтах гэж үхчихдэг юм шиг санаж байна даа.

	Жамсран — Хүүе үгүй, үгүй чамайгаа үхчихвэл би яах юм бэ?

	Норжмаа —  Үгүй чи юунд буу үүрч нэг их сүр болоов дээ?

	Жамсран — Чоно ирвэл яана, үгүй ерөөсөө би намар цэрэгт явна. Энэ бол миний баясгалан. Одоогоос буугаа үүрэглэж сурах хэрэгтэй биз дээ.

	Норжмаа — Энэ ч аргагүй.

	Жамсран — Чи бид хоёр одоо яриангүй бие биеийнхээ санааг мэдлээ газар, олон үг хэрэггүй, цэрэгт яваад ирэх зуур, чи минь эндээ үлдээд цээжиндээ намайг бодоод, жаалхан бор гэрээ том цагаан болгоод байна. Тэр цагт би эх орныхоо төлөө, зүрхний амраг чинийхээ төлөө үүргээ онцоор биелүүлээд ирнэ.

	Норжмаа — Би чамаас ийм үгийг удаан хүлээсэн юм шүү.

	(Тэврэлдэнэ)

	Жамсран — Шуурга ч намдлаа, малаа аваад явъя.

	 

	Хөшиг


ТАВДУГААР ҮЗЭГДЭЛ

	Зуны сайхан улирал. 1 дүгээр үзэгдлийн тайз хэвээр ажээ.

	Гурван хүүхэн нийлж найрын зүйл бэлтгэхийн зэрэгцээгээр дуулна нь:

	 

	Мандах нар шиг ивээлтэй 

	Манай засгийн ачаар 

	Мал сүрэг минь өсөж 

	Мянга түмээр нэмэгдэж байна 

	 

	Улсаа баян болгох гэж 

	Улам шаргуу ажиллахдаа

	Алд биеэ хайрлахгүй 

	Алжаах зүдрэхийг ч мэдэхгүй

	 

	Дулмаа — Амьд явж аж төрөх гэдэг, алдар нэрээ хадгалж олигтой сайхан яв гэсэн үг гэж аав минь үргэлж хэлдэг юм. Энэ бас үнэн үг байна шүү, би ч мөн их буруу хэрэг хийж дээ.

	Норжмоо — Яах вэ, Дулмаа минь, хүний үзэж өнгөрүүлсэн явдал хойшдоо сургаал болдог шүү дээ.

	Дулмаа — Энэ хооронд хэчнээн зовлон үзсэн гэж санана. Өнөө Нямбуу чинь хотод очоод л ажил ч хийсэн юм байхгүй, миний олсон хэдэн төгрөгийг, бас хамаг юмаа худалдаж архи уугаад л одоо энэ муу яах вэ гэсэн шиг согтох бүрдээ зодож загнаад, ганц өдөр амар заяа үзүүлсэнгүй. Би нэгэнт шийдсэн хэрэг ямар ч гэсэн дагаж яваад ч учраа олъё гэж бодож байсан юм даа.

	Янжин — Тэгээд та хоёр яав?

	Дулмаа — Нямбуу сүүлдээ намайг хөөгөөд л бүр үзэж чадахгүй боллоо, одоо яая гэх вэ толгой руугаа ус хийсэн хүн чинь.

	Янжин — Бас муухай хүн юм даа. Тэгээд тэр чинь одоо хаана вэ?

	Дулмаа — Одоо бүү мэд. Би, аав, эндхийн хүмүүс оролдоод засаж чадаагүй, гэвч хууль засна биз дээ.

	Норжмаа — Хүний сайхан хүнд халдах биш дээ, чи ч Нямбууд сайн чадуулж дээ.

	Янжин — За тэр ч яах вэ өнгөрч, одоо ажлаа сайн хийх хэрэгтэй.

	Дулмаа — Тийм ээ, тэгээд би тэнд сайн ажил хийж байсан л даа. Тэгэвч аав, мал хөрөнгө маань ямар байна. Үерхсэн та нартайгаа уулзах гэж ирлээ. Сайн ажлын төлөө аль болохоор хичээх хэрэгтэй юм байна шүү дээ.

	Норжмаа — Өнөө цай маань юу болж байгаа вэ?

	(Сандран явцгаана)

	(Дорж, Жамсран хоёр)

	Жамсран — Тэгээд?

	Дорж — Тэр сумын малын эмчийг үзэж өгөөч гэж гурав гуйж очсон чинь нэгэнд нь архи уугаад шал согтуу байдаг. Дахиад очсон чинь завгүй, маргааш нөгөөдрөөс гээд огт ирдэггүй шүү. Аргаа барахад морь худалдаж авах комиссын эмчээр үзүүлж ашгүй нэг эдгээж авлаа. Түүнээс биш хоёр шараа үхүүлчхээд ирэх байсан юм. Алтанбулагаас наашаа шууд буцах гэсэн чинь унаа хөсөг сайн яваагаас хойш Улаанбаатарыг дайраад гарвал оногдох бараа нь бидэнд хэрэгтэй юм гэж бодоод, хотод ирсэн юм. Тэгээд чиний хамгийн хэрэгтэй хүн Дулмааг чинь авчирлаа. Үгүй хө, Дулмаа чамайг гомдоосон байх гэж их гэмшиж байдаг шүү.

	Жамсран — Тэр ч яах вэ, одоо өнгөрч, чамайг эзгүй байхад бид их сонинтой. Нэг их айхавтар шуурганаар Ванчиг гуай бид нар бүгдээрээ эзгүй байлаа. Норжмаа, Янжин хоёр их сандарч, үгүй биш буруу ярьж байна, олон оторчны адуу шуурганд уруудаад бид бүгдээрээ түүнийг тогтоох гэж (гэтэл Янжин, Доржийг дуудна. Дорж сэмхэн явчхав) тэгээд л Норжмаа бид хоёр, тэр өдөн ялимгүй тоглоом дээрээс муудалцаад, үгүй ер нь би Норжмаад хэзээний дургүй биш шүү дээ. Бид хоёр юун дээрээс муудалцсан юм бэ гэвэл өнөө л Дулмаагийн сураг гараад л Норжмаа намайг тоглоом хийж ичээсэн юм.

	(Учиргүй инээн эргэж хартал Дорж байхгүй, харин Дулмаа зогсож байв.)

	Жамсран — (гайхаж) Чи яагаад энд ирэв.

	Дулмаа — Чи хэнтэй ярьж байгаа юм бэ?

	Жамсран — Дорж бид хоёр энд хамт байсан юм, хаачдаг хүн бэ? (явав)

	Дулмаа (дуулах нь)

	Өргөн мөрний хөвөөн дээр 

	Өнгийн цэцэг ургасан нь 

	Өөр өөр өнгөтэй 

	Янз бүрийн цэцэг байна. 

	 

	Өсөх насны гэнэдэл 

	Үүрд мартагдахгүй заншил 

	Дахиад надад ирэхгүй 

	Давтаж би гэнэдэхгүй

	 

	Үнэг шиг тэр мэхчний 

	Инээх сайхан царай нь 

	Мэргэн уран үг нь 

	Мэхлэх муу башир байжээ.

	 

	(Дахилт)

	 

	Норжмаа — Дулмаа! Чи яагаа вэ?

	Дулмаа — Яах вэ, зүгээр.

	(Олон хүүхэн ирэв)

	Янжин — Норжмаа! Энэ чинь нэг л их сайхан найр болох гэж байгаа юм биз дээ.

	Нэг хүүхэн — Чи мэдээгүй юм уу?

	Янжин — Үгүй л дээ, харин малдаа яваад сая ирлээ.

	Хүүхэн — Цэрэгт явах нөхдөө гаргаж өгөх гэж байна. Тэгээд бас хурим хийх гэж байна.

	Норжмаа — Юу, хэн хэнтэй суух гэж байгаа юм бэ? 

	Янжин — Аа мэдлээ, мэдлээ, үгүй ер тэгэх гэж байгаа юм уу?

	(гэтэл олон эрэгтэйчүүд Жамсрангийн хамт ирэв?)

	Дорж — Үгүй Жамсраан! Чи чинь яаж орхив? Яваач дээ.

	Жамсран — Үгүй над нэг ажил байна.

	Санга — Ажил ч хэрэгтэй л дээ, зүгээр хурим гэдэг бас чухал шүү дээ.

	Жамсран — Хурим ий? Энэ чинь, Санга гэрлэх гэж байгаа юм уу?

	Санга — Хэ, хурим хийвэл ч би буцахгүй л дээ? Зөвхөн тохирч таарах хүүхэн минь л олдоогүй байна. 

	Жамсран — Тэгвэл хэний хурим бэ?

	Санга — Аль вэ хө, Норжмаа, хэний хурим хийх гэж байгааг энэ хүнд нэг сайхан сэнхрүүлээд өгөөч.

	Хүүхэн — Нээрээ хэл хэл.

	Норжмаа — Харин хэлэх нь байтугай би өөрөө гайхаад олохгүй байна. Уул нь цэрэгт явах улсаа гаргаж өгөх гэж л бэлтгээд байгаа шүү дээ.

	Янжин — Аль вэ Жамсран, чи манай энэ хүүхэнд сайн сэнхрүүлээд өгөөч.

	Жамсран — Үгүй би бас мэдэхгүй байна.

	(Бүгдээрээ дуулж бүжиглэв)

	Хувьсгал мандсан орондоо 

	Хувьтай төрсөн бид нар 

	Хурим найрыг хийхээр 

	Хуралдаж энд ирэхдээ 

	Залуу хос та нартаа 

	Зол жаргалыг ерөөе. 

	Амраг хоёр нөхдийнхөө 

	Аливаа сайхан бүрдсэн 

	Амтат энэ хуримд чинь 

	Айлчин болж ирлээ бид 

	Айраг архиа ууцгааж 

	Амар сайхан цэнгэе.

	(Жамсранг Санга, Норжмааг Янжин, өөд өөдөөс нь түлхэв. Тэр хоёр зовсон байдалтай уулзсанд цөм инээлдэнэ)

	Санга — Одоо мэдэв үү? Ай даа, би хэзээ нэг ингэнэ дээ байз.

	Жамсран — Норжмоо минь ээ! Чиний өнөө олсон хурга чинь бий юу? Чи хайрласаар л уу?

	Норжмаа — Байлгүй яах вэ, хайрласаар л байна.

	Жамсран — Тэгвэл би ч тэр хургыг чинь хайрлана. 

	(Гэтэл Ванчиг, Дулмаа, Луузан бас бус хүн ирнэ)

	Санга — Ванчиг гуай, Луузан гуай, дээшээ суу дээшээ суу, дээшээ сууцгаа.

	Луузан — Ээ дээ, мөн ийм сайхан орондоо эрх дураараа амьдарч сууна гэдэг бас дээдийн их заяа юм. Тэгэхэд би чинь Ванчааг! түрүүчийнхээ бурууг мэдлээ, би ер нь өтөлтлөө хаширдаггүй, буцалтлаа шөлсдөггүй гэгч шиг болсон хүн юм байна. Энэ жилээс эхэлж хамтарч ажиллая, өвсөө ч хадъя, хашаа саравчаа ч барья, би чиний үг сургаалаас ердөө ч гарахгүй.

	Ванчиг — Тэгвэл тохирно (инээж) Чи бид хоёр хэн нь хэндээ малчирхах вэ дээ.

	(Сүрэн ирэв)

	Ванчиг — Намын үүрийн дарга маань ч ирлээ.

	Сүрэн — Сайн байцгаана уу?

	Бүгдээрээ — Сайн, дарга сайн уу?

	Сүрэн — Сууцгаа сууцгаа! Нөхөд өө! Танай багийн энэ жилийн ажил бусад багуудаас сайн зохиосноос төлийг бүрэн бойжуулж авсан, мөн малын тэжээл бордоог бэлдэж айл бүр өвсөөр хангалттай байжээ. Бас өвөлжөө саравчийг багаараа хамтран бэлдэж нэлээд үр дүнтэй ажиллав. Түүнчлэн тус багийн эмэгтэйчүүд онцгой ажиллаж өвөлжөө саравч бэлтгэх ажилд сайн оролцсоны гадна чоно авлалтын ажлыг сумын хэмжээн дээр 170 хувиар биелүүлсэн, мөн бусад сум, багийн шуурганд уруудсан малыг чадамгай арчлан хамгаалж эзэнд нь олгосон зэрэг ажлуудыг зөвөөр зохион байгуулж, тус сумын хэмжээн дээр танай баг түрүүлсэн учир хувьсгалт уралдаанд шилжин явах улаан туг олгоно (гэж Ванчигт өгөв).

	Ванчиг — (Баярлаж) Үгүй би авч болохгүй байх аа! Багийн даргад өгөлгүй дээ.

	Жамсран — Та авалгүй яах вэ! Та! Та!

	Ванчиг — (Тугийг хүлээн авч) за хүүхдүүд минь хувьсгалынхаа энэ сайхан улаан тугийг жилийн жилд өөрийн багийн дунд мандуулж байя гэж ерөөе.

	(Алга ташицгаана)

	Сүрэн — Бас энэ сонинд танай багийн тухай бичсэн байна (гэж унших нь): Цагийн хатуу бэрхийг далимдуулж, гадаадаас тус улсын байдлыг тагнаж туршихаар ирсэн дайсныг баривчилж авсан Ханд овогтой Ванчиг, Эрдэнэ овогтой Жамсран нарыг байлдааны хүндэт медалиар шагнасугай. Бага Хурлын Тэргүүлэгчдийн дарга Бумцэнд 

	(Алга ташицгаана).

	Сүрэн — Чимээгүй, бас аюулт шуурганаас олон айлын малыг аварч тогтоосон Балжинням овогтой Норжмааг Засгийн Газрын хүндэт үнэмлэхээр шагнасугай.

	Ерөнхий сайд, улсын баатар маршал Чойбалсан.

	(Алга ташицгаана)

	Сүрэн — Энэ их олон баярын дээр би бас нэг баярыг нэмье. Жамсран, Норжмаа та нартаа баярыг хүргэе (сууна)

	Ванчиг — Тэгээд бас (Чихэнд нь шивнэнэ).

	Сүрэн — Ээ тийм үү?

	Луузан — Юу гэнэ, надад бас хэл дээ.

	Ванчиг — Саяхан юм байх аа, тэгээд хэзээ хэзээгүй гэртээ авчрах гэж байгаа л даа.

	Сүрэн — Их сайн байна.

	Ванчиг — (Луузанд) Норжмаа Жамсран хоёр маань суух гэж байгаа шүү дээ, тэгээд өнөөдөр хуримын нь хамтатган хийж байгаа юм.

	Луузан — Ямар хурим хийх гэж 

	Ванчиг — Яах вэ, хуучны янзаар, чи бид яаж гэрлэж байлаа, тийм хурим хийхгүй юу.

	Луузан — Мөргүүлж, сөгдүүлээд л үү?

	Ванчиг — Хаанаас даа Луузан минь, тэгж яаж болдог юм бэ, бүр өөр шинэ сайхан хурим хийнэ. За хүүхдүүд минь одоо найраа эхэлье, энэ жил манай багийн ажил явдал олигтойхон явж, зуд гачигт гайгүй өнгөрлөө. Энэ үеэр Зөвлөлт улсын их цэрэг дайснаа дарж дайныг дуусгаж байна. Бас манай багийн залуучууд цэрэгт мордох гэж байна. Энэ олон баяр дээр Норжмаа Жамсран хоёрынхоо хуримыг хамтатгаж, багаараа найр хийцгээе.

	(Бүгдээрээ алга ташицгаана)

	Луузан — За та минь ээ! Айргаа дүүргэцгээ. 

	Ванчиг — За Гончиг гуай минь нэг сайхан ерөөл хэлнэ биз дээ.

	Гончиг — Зээ элбэг дүүрэн оргилсон нь

	Эргээс хальсан мөрөн шиг 

	Энэ сайхан хурим дээр 

	Хамаг ардын өмнөөс 

	Халуун сэтгэлийн төвөөс 

	Намайг ерөө гэсэн юм биз ээ

	Эх орныхоо яруу алдрыг 

	Эрх чөлөөнийхөө агуу жаргалыг 

	Эр биеэрээ халхалж 

	Ирт мэсээр өмгөөлж 

	Идэр олон хүүхэд минь 

	Ижил олон багачууд минь 

	Алс замдаа өлзийтэй явж 

	Ажил хэрэгтээ бүтээлтэй байж 

	Ариун гэрээ мандуулж 

	Амар сайхан яваарай гэж ерөөе.

	 

	Ванчиг — Үгүй та хоёр хүүхдийнхээ тухай яав. 

	Гончиг — Ээ харла, би мартаж орхиж, за ерөөе,

	Олондоо өмөг болсон 

	Түмэндээ түшиг болсон 

	Манай энэ багийн 

	Малчин олны дотроос

	Товойж хоёулаа харагдаж

	Тодорч сайн шалгарсан 

	Залуу хоёр хүүхэд 

	Жаргалтай хоёр хүүхэд 

	Жаргал цэнгэлээ хамтатгаж 

	Жаргаж үүрд суухаар 

	Бат цагаан гэрээ барьж 

	Бадарсан улаан галаа түлж 

	Баярын хуримыг хийж байхад 

	Ажилд хичээнгүй 

	Анд гавшгай 

	Ах дүүдээ нөхөрсөг 

	Айл аймагтаа тустай 

	Ааш зан сайт Жамсрангаа 

	Үйлэнд уран 

	Үгэнд цэцэн 

	Үнэнч шударга охин Норжмаагаа 

	Өвгөн ах нь ерөөхдөө 

	Гэрээрээ дүүрэн үртэй 

	Хотоороо дүүрэн малтай 

	Сав дүүрэн идээтэй 

	Санаа төвшин жаргалтай 

	Өрх гэр нь бат 

	Өмч хөрөнгө нь их 

	Эрэлгүй элбэг 

	Эвдэршгүй эвтэй 

	Өнөр баян жаргах 

	Сайн сайхан ерөөлийг 

	Саатуулж би дэвшүүлье.

	Бүгдээрээ — Тэр ерөөл бат сайхан орших болтугай! 

	Ванчиг — За хүүхэд минь, одоо дугараагаа барьцгаа! Санга чи дуу эхэлнэ шүү.

	Санга —Урьдаар Дулмаа хотын сайхан дуу дуулаг. (Цөм тэгэг гэж шуугилдана)

	Дулмаа — (Дуулах нь «Нөхөртөө» гэдэг дуу) 

	Санга — Үгүй одоо нэг юм хэлье. Би бол ажил ч хийдэггүй, юу ч яадаггүй ер нь шал дэмий, их залхуу хүн байсан юм байна. Одоо ч сайн ажиллана. Тэгээд мөд нэг хурим хийнэ гэж бодож байна.

	Ванчиг — За Жамсран минь, чи нэг сайхан дуу дуулахгүй юу даа.

	Жамсран —

	Сайн нөхөд бүгдээрээ 

	Санааны үгээ ярилцан 

	Саруул жаргалаа магтаж 

	Сайхан ингээд найрлая 

	 

	Энх төрийнхөө төлөө 

	Эх орныхоо төлөө

	Эцэг Чойбалсангийнхаа төлөө 

	Энэ хундагаа өргөе.

	 

	Шимийн амтат идээгээ

	Шимж амтлан уухдаа 

	Сэтгэлийн сайхан баяраа 

	Сэргээж улам хөгжөөцгөөе.

	 

	Энх төрийнхөө төлөө

	Эх орныхоо төлөө 

	Эцэг Чойбалсангийнхаа төлөө

	Энэ хундагаа өргөе. 

	(хурим төгсөхөд) 

	Ванчиг — За явах хүүхдүүдийн мордох цаг боллоо. Жамсрангаа үнсье 

	(Олноороо явах хөвгүүдээ үдэцгээнэ).

	Норжмаа — (Жамсранд сайхан цэнхэр алчуур гаргаж өгч дуулах нь)

	Хосгүй сэтгэлээ гаргаж

	Хонин жороогоо эмээллэв 

	Хонгор хайртай чи минь 

	Холыг зорин нис!

	 

	Чи минь хол явлаа ч гэсэн

	Цээж сэтгэл зовлоо ч гэсэн

	Чин үнэнчээр байж 

	Чамайгаа үргэлж бодно 

	(Явах хүмүүс одов)

	Олноороо дуу дуулах нь:

	Улсын албанд мордох

	Олон залуу нөхөд минь

	Ариун үүргээ гүйцэтгэж 

	Амар мэнд яваарай!

	 

	Ардын их хэрэгт 

	Амиа битгий хайрлаарай!

	 

	Хангай говь орноо

	Хамаг мал сүргээ

	Яргачин дайснаас хамгаалж 

	Яруу алдраа мандуулаарай!

	 

	Бидний захиа энэ 

	Бидний найдвар энэ.

	 

	Төгсөв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Улсын Хэвлэлийн Газар” Улаанбаатар хотноо 1969 онд эрхлэн хэвлүүлсэн “Ч. ОЙДОВ : ЗОХИОЛУУД – 1” номын ӨМНӨХ ҮГ

	Ч. Ойдов бол манай үеийн жүжгийн нэрт зохиолчийн нэг мөн. Тэр нь 1917 онд Өвөрхангай аймгийн Хайрхандулаан сумын нутаг Бичигт хэмээх газар малчин Чойжамцын хүү болон төржээ. Хурга ишиг хариулж, үлгэр оньсого сонсож, эцэг эхийн гар дээр хүмүүжиж, улмаар бага ангийн боловсролтой болж, эрдмийн хаалгыг анх татжээ. Эрийн цээнд хүрмэгц холбооны байгууллага, Улсын хөгжимт драмын театр, ардын арми, Монголын Зохиолчдын Хороо, «Үнэн» сонин зэрэг газар ажил хийж явжээ.

	Дөчөөд оны эхээр Улсын хөгжимт драмын театрын тайзны гэрэлтүүлэгчээр ажиллаж байхдаа зөвхөн тэмдэглэсэн зааврын дагуу өнгө гэрэл тохируулаад зогсоогүй, тайзны засал чимэглэлийн өрөлт жүжигчдийн сургуулилт, тоглолтыг гярхай ажиглаж, найруулагч, зураач нарын зөвлөгөөг анхааралтай сонсож, ойлгогдохгүй зүйлийн учрыг лавлан сонирхдог байжээ. Энэ нь саваагүй сониуч байдлаас биш, харин жинхэнэ авьяас билгийн үүднээс гарч, жүжгийн зохиол бичих сэн гэдэг сэтгэгдлийг төрүүлж байжээ. Ч. Ойдов хожим нь дурсаж бичихдээ: «Тайзан дээр гарч байгаа амьдралын явдал хэчнээн жирийн болох тутам, хүмүүсийн дүр байдал хэчнээн хүн төлөвөө олох тутам олны анхаарлыг татаж чаддаг... байна. Энэ мэтийг ажиглаж мэдсэний үндсэн дээр над анх зохиол бичих бодол төрсөн юм» гэжээ.

	Үлгэрийн сэдвээр Ч. Ойдовын анх туурвисан жүжгийн зохиол нь үзэгч олны анхаарлыг татаж, Октябрийн социалист их хувьсгалын 25 жилийн ойд зориулсан уран бүтээлийн уралдаанд гуравдугаар байр эзэлж билээ. Энэ нь зохиолчийн урам зоригийг хөгжөөж, уран бүтээлд амьдралаа зориулах замыг нээж өгсөн байна. Түүнээс хойш амьдралынхаа эцсийг хүртэл буюу 1963 оны 5 дугаар сар хүртэл хорь гаруй жил зохиол бичиж билээ. Манай нам засаг түүний уран бүтээлийг өндрөөр үнэлж «Алтан гадас» одон ба төрийн шагналаар шагнасан юм.

	Ч. Ойдов бол жүжгийн зохиолын бүх төрөл зүйлээр бичиж байлаа. Түүний бүтээл нь ардын явган үлгэр, баатарлаг туульс, манай орны хөрөнгөтний бус хөгжлийн замнал, социалист байгуулалтын үеийн түүхэн үе шат, ард түмний амьдрал тэмцлээс санаа авч сэдэвлэн бичсэн байна. Түүний зарим нь жирийн хүний амьдрал, хувь заяаны туульсыг хоёр гурван бүлэгт хувааж, ганцхан өдрийн явдлаар бараг нэг тайзнаа дүрслэн харуулсан сонгодог жүжгийн хэлбэртэй ч байна. Түүний жүжгүүд нь хэлбэр, төрөл, зүйлийн талаар ямар ч байлаа гэсэн ойлгомжтой бөгөөд үргэлж шинийг сэдсэн, сэргэлэн золбоотойгоороо онцлог билээ. Энэ бол зохиолчийн авхаалж самбаа, гярхай ажиглалт, цуцалтгүй эрэлч, уйгагүй хөдөлмөрч чанартай холбоотой билээ. Ч. Ойдов бол үргэлж шинийг хайж, ард түмнийхээ амьдрал, үзэл санаанд бий болж байгаа шинэ сэргэг зүйлийг уран бүтээлдээ тусган харуулахыг зорьж, энэ хэрэгтээ оюун ухаан, авьяас билиг, хүч чадлаа шавхан дайчилж явжээ. 

	Дөчөөд оны эцсээр юм сан. Нэг өдөр Ч. Ойдов:

	— Би урьд шөнө сонин зүүд зүүдэллээ. Намын хорооны нарийн бичгийн даргын тухай жүжиг бичиж байх юм би, гээд тэрхүү зүүдээ үлгэр ярьж байгаа юм шиг ярьж билээ. Тэр нь ерийн зүүд биш, жүжгийн сонин сайхан сэдэв болж болмоор байж билээ. Тийм учраас сонсогч нөхөд нь түүнийг аятайхан зүүд байна гэлцээд орхиогүй, жүжгийн зохиол болгон бичих зөвлөгөө өгч, санал бодлоо нэмэрлэцгээсэн юм. Тэрхүү зөвлөгөөн ч уран санаагаа баяжуулахад нь тус болсон байх. Ч. Ойдов, намын байгууллагын хашир догь ажилтнуудын туршлагыг хичээнгүйлэн судалж, материал цуглуулан намын ажилтны дүрийг тайзан дээр бүтээх гэж жил гаруй ноцолдсон тэр зохиолоо «Ардын депутат» гэж нэрлэн, Улсын хөгжимт драмын театрт өгч билээ. Тэгээд сэтгэл нь амарсангүй, театрын найруулагч, жүжигчин, мэргэжил нэгтэй нөхдийнхөө санал зөвлөгөөний дагуу ахин дахин засварлаж, зарим бүлэг, хэсгийг дахин шинээр бичсэн байна. Ингэж бичсэн жүжиг нь 1954 онд Улсын хөгжимт драмын театрын тайзнаа «Туяа» хэмээх нэртэйгээр гарч билээ. Одоо түүний хувилбаруудыг зэрэгцүүлэн үзэж байхад тун сонин. Зарим судлагч түүний бичсэн нэгэн жүжгийн хувилбаруудыг дан дангаар нь үзээд өөр өөр зохиол гэж андуурах ч явдал үзэгдэж байна. 

	Ч. Ойдовын уран бүтээл нь сэдвийн талаар өргөн билээ. Тэр нь үлгэр домгийн хэлбэрээр манай ард түмний өнгөрсөн үеийн амьдрал, тэмцлийн тухай жүжиг хэд хэдийг бичсэн байна. Тийм жүжгүүд нь ард түмнээ өмгөөлөн хамгаалах нинжин сэтгэл, ангийн чанараар дүүрэн. Түүнд жишээ болгож «Жаргалыг хүссэн Мөнхөө», «Далан худалч», «Алиа Тогмид» зэрэг жүжгийн зохиолыг хэлж болно. МАХН-ын Төв Хорооны Улс Төрийн Товчооноос дөчөөд оны эцсээр гаргасан нэгэн тогтоолд: «Нөхөр Ойдов, ардын аман зохиолын материалаар бүтээсэн хоёр жүжгийг бичиж, тэдний гол хүнд нь жинхэнэ хөдөлмөрчин ард түмэн ба түүний төлөөлөгч Мөнхөө, Сэнгээг гаргажээ» гэж тэмдэглэсэн байна. 

	Ч. Ойдов, орчин үеийн сэдвээр бичсэн жүжгүүддээ энхрий хайрт эх орноо өмгөөлөн хамгаалах ариун үйлсэд амь биеэ зориулж яваа ардын армийн дайчид, энх цагийн бүтээн байгуулах хөдөлмөрт хэцүү бэрхээс шантралгүй зүтгэж амжилт гаргаж буй малчин, ажилчин, сэхээтэн олны амьдрал, тэмцлийн тухай уран хошин, хөгжил баясалтайгаар өгүүлж байна. Монголын утга зохиол судлагч, Зөвлөлтийн эрдэмтэн Л. К. Герасимович бичихдээ:

	«Ойдов орчин үеийн сэдэв бүхий жүжгийн зохиолдоо өнөөдрийн монгол хүний шударга үйлс, сайхан амьдрал, социалист ёс суртахууны хуулиар амьдрах эрмэлзлийг тусган үзүүлж чадсан юм» гэжээ. 

	Германы фашизмыг эсэргүүцсэн ЗХУ-ын эх орны их дайны үес манай ард түмэн улс орноо батлан хамгаалах хүчийг бэхжүүлэх, зөвлөлтийн ард түмний ялалтыг түргэтгэх ариун үйлсэд бүхнийгээ зориулж байсан түүхтэй. Ийм үед Ч. Ойдов «Миний баясгалан» хэмээх жүжгийн зохиол бичиж, ард түмнийхээ тэрхүү ариун үйлс, шударга үзэл санааг тусган харуулсан юм. ЗХУ-ын эх орны их дайны үе дэх манай ард түмний сэтгэл санааг илэрхийлж, уул жүжгийн гол баатар Жамсран ярихдаа:

	«Туслахгүй яах вэ дээ. Чиний нөгөө худалдаж авъя гэж хоргоогоод байдаг уургын хээрийг саяхан нэмж тусалсан. Миний морь ч зугтсан юмыг хөөхдөө гаргадаггүй юм шүү дээ. Германчуудыг хөөхөд ч харин Берлинд нь хүрэхээс цааш буцахгүй байх аа!» гэж байна. Ингээд Жамсран, улс орноо батлан хамгаалах хэргийг бэхжүүлэх ариун үйлсэд өөрийн биеэр зүтгэх гэж ардын хувьсгалт цэргийн албан хаахаар баяртай явж байна. 

	Дэлхийн хоёрдугаар дайны голомт унтарч, шударга хүн төрөлхтөн удтал хүлээсэн энх цагийг тэмцэл ялалтаараа олж авсан билээ. Энэ үед хөдөлмөрч хүн бүрийн сэтгэл тэнийж, энх тайвныг хамгаалан, бүтээн босгох хөдөлмөрт урам зоригтой орцгоосон түүхтэй. Ч. Ойдов оюун билиг, үзэг цаасаа эн тэргүүн энх цагийн бүтээн байгуулах хөдөлмөр лүү чиглүүлж «Зам» хэмээх жүжиг бичсэн билээ. Зохиолч энэхүү жүжигтээ алс бөглүү хөдөө нутгийн хоцрогдлыг хөдөлмөр тэмцлээр халж, малчин түмнийг гэгээрүүлэн соёлжуулж, социализмын замыг тавих гэсэн намын бодлого, ард түмнийхээ хүсэл эрмэлзлийг тусгажээ. Доной, Дондов нарийн үзэл санаа бол шарын шашинд мансуурч явсан мансуурлын шувтарга, Галт, Удвал нарын үзэл санаа бол шинэ үзэл санааны ялалт мөн. Ч. Ойдов энэ жүжигтээ:

	 

	«Цаст уулын ноён оргил 

	Цайрч сайхан харагдаж байна. 

	Цаашид дэвших манай хөгжил 

	Цаст уулаас өндөр байна» 

	 

	гэж бахархан дуулжээ. 

	«Зам» хэмээх жүжигт зохиолчийн дүрслэн харуулсан зам болон зөвхөн хөсөг тээврийн зам биш, харин хамтын хөдөлмөрийн ялалтын зам, соёл, шинжлэх ухааны хөгжлийн зам мөн байлаа. 

	Хот хөдөөд их барилгын ажил өрнөж, мэргэжилтэй барилгачдыг бэлтгэх явдал ид бужигнаж байх үес Ч. Ойдов «Цолмон» хэмээх жүжгийн зохиол бичсэн юм. Зохиолч энэ жүжигтээ байшин барилгын ажил бүх нийтийн хэрэг болж байгааг харуулжээ. «Цолмон» бол агуулга гүн, дүрслэл тод билээ. Ийм учраас тэр нь зөвхөн барилгачдын зүрх сэтгэлийг төдийгүй, хөдөлмөрч хүн бүрийн сэтгэл санааг догдлуулж, урам зоригийг нь хөгжөөх увдисыг өөртөө шингээсэн жүжиг юм. Жирийн нэгэн ажилчин эмэгтэй Цэрэндэжид бичихдээ: «Би энэ жүжгийг 1952 оны 11 дүгээр сарын 18-нд Улсын хөгжимт драмын театрт үзээд ёстой л бидний эмэгтэйчүүдийн хэн маань ч гэсэн ийм болох ёстой гэж бодсон билээ» гэжээ. 

	Манай орны хөдөө аж ахуйд хамтран ажиллах, нэгдэлжих хөдөлгөөн өглөөний нарны туяа шиг орон даяар түгж, хөдөө аж ахуйд социалист үйлдвэрлэлийн харилцаа ялж байсан түүхэн өдрүүдэд Ч. Ойдов «Нэгэн өдөр» хэмээх хошин жүжиг туурвисан юм. Энэ жүжигт нэг нь бүгдийнхээ төлөө, бүгд нь нэгийнхээ төлөө зүтгэх үзэл санаа нийтийн хүртээл болж, нэгдлийг бэхжүүлэх талаар манай намаас тавьж байсан бодлого биеллээ олж, социалист ёсоор ажиллаж амьдарч сурахад нь сэхээтнүүд үзэл санаа, зохион байгуулалтын дэмжлэг тусалцааг малчдад үзүүлж буйг дүрслэн харуулсан байна. 

	Ч. Ойдов, шинэ нийгмийн үзэл санаа, шинэ ёс суртахуунаар нэвтэрхий кино, өгүүллэг, найруулал, тэмдэглэл, тууж олныг бичсэн юм. Тэр нь «Их жанжин Сүхбаатар танаа» хэмээх кино зохиолдоо ардын хувьсгалын анхны өдрүүдэд хязгаар нутгийн хөдөлмөрчид хэрхэн хувьсгалжиж, Ардын Намын Төв Хороо, чин зоригт Сүхбаатартай хэрхэн холбоо барьж буйг дүрслэн харуулжээ. 1945 оны ариун дайны өдрүүдэд Ч. Ойдовын бичсэн сурвалжилга, тэмдэглэлүүд нь манай алдарт армийн дайчдын эрэлхэг баатарлаг явдал, энэрэнгүй үзэл санааг дурайлгаж байна. Ч. Ойдов, тухайн үед чухал шаардагдаж байсан сэдвээр жижиг үзэгдэл, шог гараа, өгүүллэг олныг туурвижээ. 

	Ч. Ойдов ингэж ард түмнийхээ амьсгаа, эх оронч, интернационалч үзлээр амьсгалж, цаг үетэйгээ ямагт цуг урагшилж явсан зохиолчийн нэг юм. МАХН-ын Төв Хорооны Улс Төрийн Товчооноос театрын тухай гаргасан нэгэн тогтоолд: «Жүжгийн зохиолчдын тэргүүний нэгэн болох Ойдов нь одоо үеийн сэдвийн талаар их бөгөөд үр бүтээлтэй ажиллаж байна» гэж тэмдэглэсэн бий. Ч. Ойдов «Солонго» хэмээх жүжгийн гол баатар бөгөөд зүрхний хүнд өвчтэй Солонгын үгээр өөрийнхөө санаж сарвайж явдаг зүйлээ илтгэж хэлэхдээ: «Миний төрж өссөн говь нутаг, та нарын гуч гаруй жил галыг нь түлж, хогийг нь цэвэрлэж байсан сургууль одоо ямар болоод байна вэ? Ард түмнийхээ гавьяа бүтээлийг би өвчтэй ч гэсэн хөндлөнгөөс нь хараад зүгээр зогсож байхад сэтгэл минь түвдэхгүй. Ганц мөр нотоор боловч тэмдэглэж тэдэнд тэнцэхүйц юм бүтээж өгөхийг оролдох хэрэгтэй» гэжээ. 

	Ч. Ойдов бол намын бодлого, амьдралын хөдөлгөөнийг соргогоор ажиж, ямагт урагшаа харж зохиол бүтээлээ туурвиж явжээ. Түүний уран бүтээлийн гол нь шинэ хуучны зөрчлөөр дүүрэн бөгөөд эерэг баатрууд нь зүй ёсоор шинийг сэдэж, сэдсэнээ хэрэгжүүлэх гэж мэрийж явдгаараа онцлог билээ. Гадаад дотоодын харгисуудын мөрдөлт, хавчилтыг түмэн олныхоо дэмжлэг туслалцаатайгаар зориг самбаа, эрэлхэг баатарлагаар даван туулж, хувьсгалжиж буй олныхоо захиаг жанжин Сүхбаатарт гардуулж яваа хатуужил тэсвэртэй, үнэнч шударга Ариунаа, барилгын хүнд хүчир ажлыг хөнгөвчлөх гэж мэрийж, барилгачин нөхдийнхөө хайр хүндэтгэлийг олж яваа даруу, хичээнгүй Цолмон, хүний төлөө мэдлэг чадвараа зориулж, эмнэлгийн ухааныг нарийн эзэмшин, цээжний хөндийн мэс заслыг амжилттай хийж буй тусархаг, нинжин сэтгэлтэй Ганбат, хувийн өмчийн хомголзол, бичиг үл мэдэхийн харанхуйгаас ангижирч хамтын хүч, эрдмийн ачийг амсаж яваа, хөнгөн шаламгай, хөхиүн хөгжилтэй Насандулам нарын дүр бол үзэгч, уншигч олны сэтгэл санаанд хоногшжээ. 

	Ч. Ойдовын урлан бүтээсэн дүр, үзэл санаа нь түмэн олонтойгоо хамт амьдарч, ажил үйлсийн нь зөвлөгч болж байна.

	Одоо авьяас билигт зохиолч Чойжамцын Ойдовынхоо туурвин бүтээсэн зохиолын өвийг цуглуулж хоёр боть болгон хэвлүүлэх гэж байна. Түүний нэгдүгээр ботид жүжгийн зохиол, хоёрдугаар ботид жижиг үзэгдэл, шог гараа, кино зохиол, өгүүллэг, тууж, найруулал тэмдэглэл хэвлэгдэнэ. Түүний дотор урьд тоглож хэвлэж байгаагүй нэлээд зохиол орно. 

